
REDAKSIONEEL

Tydens die kompetisie moet deelnemers antwoord op 
die vraag: Wat is die een ding wat ons samelewing die 
nodigste het? Een ná die ander antwoord die deelnemers, 
en uiteindelik selfs Bullock se karakter: “Wêreldvrede.” 
Hierdie antwoord spreek van ’n gemeenskaplike behoefte 
wat onderliggend by elke mens teenwoordig is.

Behoefte na vrede
Ons kan met hierdie sentiment identifiseer, want ons is 
moeg vir die konstante afwesigheid van vrede. Nêrens is 
daar harmonie nie. Konflik is aan die orde van die dag. 
Daar is toenemende vrese dat Iran en Noord-Korea se 
kernprogramme die vredesekwilibrium sal versteur. In 
lande soos Nigerië is ’n terroristebeweging soos Boko 
Haram al jare besig om ’n skrikbewind te voer. Terreur
groepe soos ISIS is nou al in ons buurland, Mosambiek, 
bedrywig. Dit laat die spanning in ’n mens se binneste 
tot barstens toe opbou.

Op eie bodem word Suid-Afrikaners met daaglikse 
konfliksituasies gekonfronteer. Party mense se eensy
dige interpretasie van die geskiedenis maak hulle só 
haatdraend teenoor sekere groepe dat hulle dreunsing: 
“Kill the Boer.” Kort-kort lees ons hoe onskuldige boere 
op plase se vrede versteur word deur misdadigers wat 
soos bloedhonde rondloop. Een van die plekke waar die 
samelewing se onderliggende behoefte na vrede duidelik 
sigbaar word, is wanneer mense se innerlike “onvrede” 
in iets soos padwoede oorkook. 

Die hoë egskeidingsyfer bevestig die feit dat vrede ook in 
ons mees intieme verhoudings ontbreek. Selfs veldtogte 
wat daarop gemik is om geweld teen vroue en kinders te 
verminder, spreek van ’n behoefte na vrede. Die oplos
sings wat voorgestel word, bevredig nie. 

As Christen gaan dit soms ’n mens se verstand te bowe 
dat die mensdom die noodsaak van vrede besef, maar 
dan juis dié vrede wat meer as 2000 jaar gelede aange
kondig is, verwerp of ignoreer. Die engele het tog die 
blye boodskap gebring toe hulle gesing het: Eer aan God 
in die hoogste hemele en vrede op aarde, in die mense ’n 
welbehae (Lk. 2:14).

Daar kan sekerlik baie redes vir die verwerping van 
hierdie vrede aangevoer word, waarvan die mens se na- 
tuurlike geneigdheid om God en sy naaste te haat, voorop 
staan. Tog behoort die kerk van Christus aan wie hierdie 
boodskap toevertrou is, ook voortdurend besig te wees 
met eerlike selfondersoek. Sing ons saam met die engele 
of is ons dalk van noot af? Klink die engelelied nie dalk 
meer na ’n afstootlike kakofonie nie?

Vals note
Wanneer ons soek na redes waarom mense nie in ver
wondering oor die kerk se vredeslied staan nie, is daar 
veral twee vals note wat gestem sal moet word. Die 
eerste het te doen met die sóórt vrede wat deur die kerk 
verkondig word. 

Dat die wêreld op soek is na vrede, beteken nie die wêreld 
se weergawe daarvan is die antwoord nie. Inteendeel, die 
feit dat dinge in die wêreld so onstuimig is en dat mense 
hulle versugting na vrede op soveel maniere uitspreek, 
bevestig juis dat die wêreld ’n ander weergawe van vrede 
soek. Tog maak die kerk dikwels die fout om ’n wêreldse 
weergawe van vrede aan die wêreld op te dis. Soos die 
wêreld, is die kerk besig om die vredesboodskap tot die 
horisontale te vervlak: wees net vir mekaar lief (al is dit 
nie noodwendig aan die hand van die Tien Gebooie nie), 
aanvaar net mekaar (ook mekaar se sonde), moenie 

Sing die kerk saam met die engele?
Ds. Schalk Strauss

In die komedie Miss Congeniality (2000), vertolk Sandra Bullock die rol van ’n geheime FBI-agent. Haar op-
drag is om die Miss United States-skoonheidskompetisie te infiltreer en ’n groep terroriste, wat beplan om ’n 
bom by die geleentheid te laat ontplof, se planne te fnuik. Sy is egter ’n regte rabbedoe en elegansie is nie haar 
forté nie. Sy moet dus afgerig word sodat sy kan inpas by die ander deelnemers en nie te veel aandag trek nie.

mekaar oordeel nie (veral nie deur God se Woord nie), 
maak ruimte vir mekaar (veral vir mekaar se weerga
wes van “waarheid”), streef na ’n vorm van gelykheid 
(in plaas van gelykwaardigheid) waarin elkeen die reg 
het om te wees wie en wat hy wíl wees en soek sosiale 
geregtigheid (in plaas van Bybelse geregtigheid). 

Wanneer die kerk bloot ’n naprater van hierdie soort 
vrede is, is ons lied met vals note deurspek. Al wat die 
kerk dan doen, is om die wêreld se vredesdeuntjie te 
vat en dit beter te probeer sing as die wêreld self. Dit is 
soos om ’n swak beleid van die regering te neem, dit ’n 
bietjie te verander sodat dit darem nie só onnosel lyk 
nie en dit dan as iets “revolusionêr” aan te bied.

Die tweede vals noot het te doen met die kerk se eie 
ongeloofwaardigheid. Die Skrif leer ons dat hulle wat 
vrede met God het, deur ’n band van vrede aan mekaar 
verbind is (vgl. Efés. 4:3). Die gemeenskap van gelowiges 
behoort dus gekenmerk te word deur ’n liefdesband 
waarin die naaste se heil (redding) voorop staan. Dit 
beteken natuurlik nie dat daar nooit onderlinge (en self 
ernstige) verskille tussen gelowiges mag wees nie, maar 
die Skrif leer ons tog om nie in ons woede te sondig nie 
(vgl. Efés. 4:26). Dit is egter hartseer dat die wyse waar-
op ons verskil, dikwels die evangelieboodskap pootjie. 
Wanneer ’n mens hoor: “Ons hou van die AP Kerk se 
leer, maar daardie klomp baklei só dat ek nooit daarheen 
sal gaan nie,” dan maak die vals note jou ore eintlik seer. 
Hoeveel gemeentes spat nie uitmekaar oor onenigheid 
nie? Hoeveel leraars is nie al uit die bediening weens 
lidmate se ongenaakbaarheid nie? Hoeveel mense wat 
iewers anders seergekry het, is sku vir die kerk omdat 
hulle bang is hulle gaan weer seerkry?

’n Simfonie saam met ’n massakoor
Wat nodig is, is dat die engelelied uit volle bors deur die 
kerk gesing sal word – góéd gesing sal word. Wanneer 
die kerk soos ’n massakoor saam met ’n simfonieorkes 
begin klink, sal die wonder van die ewige vredeslied 
mense in vervoering laat. Dit vra eerstens dat die kerk 
nie vrede tot die horisontale sal beperk nie, maar dit 
juis vanuit die vertikale vredesverhouding tussen God 
en mens, op haar horisontale verhoudings sal toepas.

Dit beteken dat vrede se definisie nie beperk sal word 
tot wêreldse weergawes daarvan nie. Wie in vrede met 
God leef, begeer dieselfde vir sy naaste. Wanneer die 
kerk dus só oor vrede dink, sal sy nie bloot, om aardse 
konflik te vermy, mense in vrede oor hul sonde laat nie. 
So ’n optrede sal liefdeloos wees. Dit gaan uiteindelik ’n 
vredesverhouding tussen God en die mens onmoontlik 
maak, want wie in sonde volhard, staan onder God 
se oordeel. 

Tweedens vra dit dat die kerk nie die engelelied net in hul 
koppe sal saamsing nie. Wanneer ons dit doen, vergees-
telik en internaliseer ons bloot die vrede en beïnvloed dit 
nie ons optrede teenoor mekaar nie. Wanneer die kerk 
saam met die engele sing, “hoor” jy daardie lied in die 
manier waarop gelowiges met mekaar omgaan – selfs 
wanneer hulle verskil. Dit beïnvloed elke verhouding 
waarin ons onsself bevind.

Mag hierdie uitgawe ons opnuut bewus maak 
van die betekenis van Christus se koms en die 
vrede wat Hy gebring het. Mag ons só deur die 
engelelied meegevoer word, dat ons uit volle 
bors sal begin saamsing!

DIE BOODSKAPPER

ONTVANG DIE WOORD

Vrede vir jou! Dit is seker die mees bevredigende 
en verkwikkende woorde wat ’n mens kan hoor. 

Die sentrale doel van God se plan vir die mens en die 
aarde is die vestiging van sy vrede, wat gestalte vind in 
’n strewe na vrede met God en jou naaste. 

In die Ou Testament word die Hebreeuse woord sha­
lom met “vrede” vertaal. In dié konteks het dit ook die 
betekenis van ’n vredesgroet: om gerus, ongehinderd, 
voorspoedig te wees. Shalom het dus die betekenis van 
goedheid en welsyn, waarby die uiterlike en innerlike 
ooreenstem.

Maar daar is ook ’n shalom waarmee dié wat “in duis
ternis wandel,” verlig sal word. Dit vind vergestalting in 
die komende Vors van Vrede. Onder die Vredevors sal 
dié shalom eindeloos wees. Die gevalle mens word heel
gemaak en ’n nuwe lewe word in die vooruitsig gestel:

Want ’n Kind is vir ons gebore, ’n Seun is aan ons 
gegee; en die heerskappy is op sy skouer, en Hy word 
genoem: Wonderbaar, Raadsman, Sterke God, 
Ewige Vader, Vredevors tot vermeerdering van die 
heerskappy en tot vrede sonder einde (Jes. 9:5). 

Soos wat die sonde uit die hart van die mens die hele 
skepping verwoes het, sal die Vredevors in sy shalom 
die hele skepping nuut maak (vgl. Jes. 2:1–4; 11:6). Die 
Ou Testamentiese aankondiging van die vrede van God 
kom in die Nuwe Testament tot vervulling in die koms 
van die Seun van God, die Priester en koning van die 
geregtigheid en dan ook koning van Salem, dit is koning 
van vrede (Hebr. 7:2). Soveel te meer het sy wegbereider, 
Johannes die Doper, die voete van die volk van God op 
die weg van vrede gerig (vgl. Lk. 1:79). 

Die evangelie van Jesus Christus is die evangelie van vrede, 
omdat Jesus Christus ons vrede ís (vgl. Efés. 2:14; 6:15). 
Uit die geloof geregverdig, het ons vrede met God (vgl. 
Rom. 5:1). Die vrug van die Gees is die band wat die vre
de tussen gelowiges bewaar en eenheid bewerk (vgl. Gal. 
5:22; Efés. 4:3; Rom. 8:6). Daarom is Hebreërs 12:14 vir 
gelowiges belangrik: Jaag die vrede na met almal, en die 
heiligmaking waarsonder niemand die Here sal sien nie.

Wanneer die Seun van God vlees word en die Woord on
der ons woon (vgl. Joh. 1:14), aanskou ons die heerlikheid 
van die Vredevors. Hy oorwin ’n wêreld vol verdrukking, 
swaarkry en beproewinge, sodat ons in Hóm vrede met 
God en ons medemens kan hê (vgl. Joh. 16:33).

Tot met die wederkoms van Christus sal aardse versug-
ting na vrede al meer toeneem. Met sy wederkoms sal die 
shalom egter volkome wees – en eindeloos. Daarom wil 
Paulus hê dat die gemeente hulle geheel en al deur die 
God van vrede moet laat heilig, sodat hulle by die koms 
van Christus onberispelik mag wees (vgl. 1 Thes. 5:23). 

In die bergpredikasie beskryf Christus gelowiges soos 
volg: Salig is die vredemakers, want hulle sal kinders van 
God genoem word (Mt. 5:9). Hierdie vrede is nie net 
vrede met God nie, maar dui ook op harmonie tussen 
medemense en die natuur: waar die wolf by die lam wei 
en die kalf en die jong leeu saamlê en ’n klein seuntjie 
hulle sal aanjaag (vgl. Jes. 11:6). 

Miga en Sagaría profeteer die hoogtepunt van die Mes
sias se heerskappy. Daar sal vrede en seën vir die nasies 
wees en oorloë sal nie meer gevoer word nie: Waar die 
nasies sal optrek na die huis van God en hulle sal laat leer 
in sy weë ... (Miga 4:2; Sag. 3).

Christus die Vredevors
Ds. Adriaan Appelgryn

Sing: Gesang 138 • Skriflesing: Jesaja 9:1–6

Die Here Jesus kondig Homself aan as die Bron van 
hierdie vrede: Vrede laat Ek vir julle na, my vrede gee 
Ek aan julle; nie soos die wêreld gee, gee Ek aan julle nie 
(Joh. 14:27). Wanneer Hy dan die vyeboom vervloek, 
is dit Israel se vrede met ’n sondige wêreld wat vervloek 
word en gaan die Here Jesus voort om hierna die tempel, 
as simbool van Israel se wederstrewige verwêreldliking, 
te reinig (vgl. Mk. 11:15–18).

Voor die sondeval leef die mens in vrede met God en 
die natuur. Hierdie vrede word deur die mens se onge
hoorsaamheid en opstand vernietig. Daarom verklaar 
die apostel Paulus dat selfs die skepping met reikhalsen
de verlange wag op die vrymaking en herstel wat deur 
Christus gewerk word (vgl. Rom. 8:19–21).

Vrede is die erfenis van elke mens wat in Christus is. Dit 
is deel van die rus van die ewige sabbat, waar God vir 
die mens vrede en rus in Christus die Vredevors bewerk. 
Vandag word vrede egter nie meer beskou as deel van 
God se orde nie, maar as ’n produk van ’n lewe onder 
die staat, wat sy voorwaardes daarvoor het en dit met 
drakoniese maatreëls probeer afdwing.

Die Hebreeuse woord shalom se fundamentele betekenis 
is dié van vooruitgang, welvaart, vrede en harmonie. Dit 
is seëninge waarvan nét God die ware Gewer kan wees. 
Die Here wat die lig formeer en die duisternis skep, die 
heil bewerk en die onheil skep ... die Here, is dit wat al 
hierdie dinge doen (Jes. 45:7). Van al die seëninge waar
na Israel in die Messiaanse tyd uitsien, word vrede die 
meeste beklemtoon. 

Hierin deel die Nuwe Testament. Sagaría sing in sy lof-
sang van die opgaande lig wat die volk van God besoek. 
Dit: ... skyn oor die wat in duisternis en doodskaduwee sit, 
om ons voete na die pad van vrede te rig (Joh. 1:78–79). 
Die engeleskaar prys God en sing in Johannes 2:14: 

Eer aan God in die hoogste hemele en vrede op 
aarde, in die mense ’n welbehae! 

Aan Cornelius verkondig Petrus dat in elke nasie die een 
wat Hom vrees en geregtigheid doen, Hom welgevallig is 
(Hand. 10:35) en dat die evangelie van vrede daarom 
vir almal is. Die lewe in Christus bedoel dan die voort-
gaande herstel van daardie vrede wat die mens voor die 
sondeval in die paradys met God gehad het. Dit vind 
beslag soos die mens in Christus groei en die wêreld 
onder sy heerskappy gebring word. Dan is die bewerker 

van vrede die wedergebore mens, wat algaande deur 
God se Woord en Gees herstel word. 

Omdat die wêreldse owerheid nie die mens kan weder-
baar en red nie, kan die vrede wat dit in hierdie wêreld 
bewerk, op sy beste blote vyandigheid en kriminele 
aktiwiteit probeer onderdruk. Die staat kán dus mense 
dwing of beveel om mekaar lief te hê en in vrede te leef. 
Tog kan hierdie onderdrukkende maatreëls bydra tot 
verdere elemente van vyandigheid, soos wanneer die 
staat buite sy jurisdiksie beveel dat kerke moet sluit.

In sy poging om met dwangmaatreëls te regeer, vernietig 
die owerheid die vrede van burgers wanneer hy onwettig 
of wederregtelik God se gawe van vrede homself toe-eien 
of aanmatig. Die owerheid kan slegs ’n instrument van 
vrede wees wanneer dit ’n instrument van Christus die 
Vredevors is en God en sy wet dien.

Vrede as instrument vir voorspoed en welvaart is nou 
verbonde aan verlossing, bekering, welstand en heilig
making. Die beeld van vrede in Miga 4 waar elke man 
onder sy eie wingerdstok en vyeboom sit, sonder dat 
iemand hulle verskrik, is ’n beeld van vooruitgang, vei
ligheid, genoegsaamheid en vreugde. Vrede is dus ’n 
Godgesentreerde begrip wat op die volkome vervulling 
van die lewe dui. Jesaja 57:21 beklemtoon dat daar vir 
die mens geen vervulling los van God kan wees nie: 
Geen vrede, sê my God, vir die goddelose nie! 

Vrede is baie meer as die blote staking van vyandigheid. 
Dit behels vrede met God. En vrede met God beteken 
stryd teen die vyande van God. Christus stel dit onom
wonde dat verbondenheid met Hom, vyandskap met die 
wêreld tot gevolg het (vgl. Mt. 10:34). In ’n sondige wêreld 
is stryd onvermydelik. Wanneer iemand vrede het met 
sonde, is hy in stryd met God. Slegs God gee ware, in
nerlike vrede. Uiteindelik sal die hemelse vrede neerdaal 
deur Christus die Vredevors en God se soewereine wil.

Die kerkvader Augustinus sê dat die einde van die hoog-
ste goed, vrede in die ewige Godstad sal wees: Vrede in 
die ewige lewe of dan ewige lewe in vrede. Vrede is ’n 
voortreflikheid só groot, dat selfs op aarde weinig geui
terde woorde soveel plesier aan die skepsels van God kan 
gee. Daar is niks meer wat ’n mens met soveel genoeg
doening kan begeer en wat meer gerusstelling verskaf 
nie – selfs in oomblikke van die dood. Laat ons opnuut 
hierdie vrede verkondig –’n vrede wat net Christus die 
Vredevors ons in volheid en volmaaktheid kan bied. LIG IN DUISTERNIS

Die Global Peace Index, wat die stand van vrede in 163 
lande van die wêreld meet, se 2021-verslag meld dat die 
gemiddelde vlak van wêreldwye vrede in 2021 met 0,07% 
versleg het, die negende keer in die afgelope 13 jaar wat 
dit gebeur.1 Die Midde-Ooste en Noord-Afrika is die ge-
biede met die minste vrede. Suid-Afrika lê 123ste op die 
lys, wat beteken in net 40 lande op die lys is daar minder 
vrede as in ons land. Sommige noem Suid-Afrika die 
wêreld se “hoofstad van protes”, met miljoene wat hulle 
jaarliks tot protesoptrede wend, dikwels gewelddadig. 
Volgens die polisie se jongste statistiek is daar nét in die 
maande April tot Mei 2021, reeds 5 760 mense vermoor.

Die afwesigheid van vrede is nie vreemd aan ons wêreld 
nie. Ongeveer 70 jaar nadat die engele die woorde teen
oor die herders geuiter het, is Jerusalem gewelddadig 
verwoes tydens die Romeinse leër se besetting van die 
stad. Een kommentator wys daarop dat daar nog nooit 
weer so ’n hoë persentasie van ’n stad se inwoners uit
gewis en verslaaf is, as tydens die val van Jerusalem nie.2 
Deur die loop van die geskiedenis wás daar verwoes
tende oorloë waarin meer mense gesterf het as tydens 
die verwoesting van Jerusalem. Druk ’n mens egter die 
getal sterftes as ’n persentasie van die bevolking uit, staan 
die verwoesting van Jerusalem as een van die grootste 
slagtings uit (indien nie dié grootste nie!).

Terug by die vraag: Waar is die vrede waarvan die engele 
gepraat het? Die antwoord lê in ’n nougesette ontleding 
van die engele se woorde teen die agtergrond van die 
Bybel se geheelboodskap oor vrede. 

Definisie van vrede
Ons moet begin deur duidelikheid te kry wat die Bybel 
met die term “vrede” bedoel. In Hebreeus is dit shalom, 

wat in die Nuwe Testamentiese Grieks met eirḗnē vertaal 
is en wat dieselfde inhoud aan die term gee. Die term 
verwys nie net na ’n innerlike gemoedstoestand en ’n 
uiterlike afwesigheid van stryd nie, maar dui omvat-
tender op ’n heelheid van lewe. Dit roep die beeld van ’n 
totale sosiale orde van welbehae, voorspoed, sekuriteit 
en harmonie na vore.3

Vrede se spoor deur die Ou Testament
Wanneer ’n mens oor vrede in die Bybel wil praat, moet 
jy by Génesis 1 en 2 begin. Ons lees dat God alles goed 
geskape het. Daar was volkome harmonie in die tuin van 
Eden: Die mens het in onbelemmerde gemeenskap met 
God geleef, daar was ’n innige verhouding tussen mens 
en mens en die mens het sonder sorge oor die skepping 
geheers, terwyl hy die oorvloed van die skepping dank
baar geniet het. 

Hierdie beeld van volkome harmonie het in Génesis 3 
aan skerwe gespat. Die mens het sy ore uitgeleen aan die 
teenstander van God en van die verbode vrug geëet. In 
plaas van harmonie met God, moes die mens vir Hom 
wegkruip. In die plek van ’n innige verhouding met die 
medemens, het verwydering, verwyte en haat gekom. 
Die beskuldigende vinger is na die ander mens gewys 
as die bron van eie ellende. Dit het nie lank geneem 
voordat moord ’n aaklige werklikheid in die lewens van 
mense geword het nie. Die verwoestende gevolge van 
die sonde het egter nie daar gestop nie. Die sorgelose 
bestaan in ’n skepping wat in harmonie met die mens 
was, is vervang met ’n moeitevolle bestaan op ’n ver
vloekte aarde. Dorings en distels het die simbool geword 
van ’n skepping wat die mens se arbeid ’n rugbrekende 
onderneming sou maak. Die uiteinde van die sondeval 
en die uiterste ellende vir die mens, was die verdrywing 

Vrede – ’n Bybels-teologiese oorsig
Prof. Koos Adendorff

HOOFARTIKEL

Vrede op aarde. Kan ons dié boodskap van die engele nog glo? Waar is die vrede waarvan die engele praat?

uit die paradys om in die woeste wêreld oos van Eden ’n 
gestadige dood te gaan sterf. Vrede het vir alle praktiese 
doeleindes verdwyn.

Wanneer ons dus wil soek na die oorsaak van al die on
vrede met sy gepaardgaande naamlose lyding en onop
houdelike trane, is die tragedie in die tuin van Eden dié 
plek. Die mens het sy eie hel geskep.

God openbaar Hom egter as die genadige en barmhartige 
Verbondsgod wat sy skepping nie aan die vernietiging 
oorgee nie. Reeds in die paradys kondig Hy die koms 
van die Slangvernietiger aan, wat in wese die belofte van 
vrede inhou. Sy verlossingsplan ontvou verder wanneer 
Hy nuut begin met ’n volk wat Hy uit die gestorwe 
moederskoot van Sara tot lewe roep. In die beloftes aan 
Abraham hoor ons die fluistering van ’n komende vrede: 

En Ek sal seën diegene wat jou seën, en hom ver­
vloek wat jou vervloek; en in jou sal al die geslagte 
van die aarde geseën word (Gén. 12:3). 

Die volk uit Abraham en Sara gebore, word uit Egipte, 
die land van dwingelandy waar hulle geen vrede beleef 
het nie, verlos. By Sinai word hulle deur God se wet 
aan Hom en aan mekaar gebind. Die groen sprietjie 
van vrede breek deur die harde kors van ’n vervloekte 
aarde wanneer God sy intrek in die tente van Sem neem 
(vgl. Gén. 11:27) deur sy tabernakel in die middel van 
die Israelitiese kamp op te slaan. God woon wéér onder 
die mense! Gemeenskap met Hom is wéér moontlik 
langs die weg wat Hy geopen het, die weg wat verby die 
altaar met sy versoeningsbloed loop. Uit sy heiligdom 
vloei die harmonie na sy volk: Hulle word deur die wet 
gestempel tot ’n broedergemeenskap wat in liefde sorg 
vir mekaar moet neem. Hulle moes in vrede met mekaar 
leef en die arm volksgenoot, die weduwee en die wees en 
selfs die vreemdeling getrou versorg. Die lewe rondom 
die woonplek van God, veral op die feesdae, moes die 
gees van die paradys adem: En jy moet vrolik wees voor 
die aangesig van die Here jou God, jy en jou seun en jou 
dogter en jou slaaf en jou slavin en die Leviet wat in jou 
poorte is, en die vreemdeling en die wees en die weduwee 
wat by jou is, op die plek wat die Here jou God sal uitkies 
om sy Naam daar te laat woon (Deut. 16:11). 

Die volk deur God uitverkies en begenadig, vind uitein-
delik ’n holte vir die voet in die land wat die Here spesiaal 
vir hulle gekies en voorberei het, soos Hy in Exodus 3:8 
reeds aangekondig het: Daarom het Ek neergedaal om 

hulle uit die hand van die Egiptenaars te verlos en hulle 
te laat optrek uit daardie land na ’n goeie en wye land, 
na ’n land wat oorloop van melk en heuning. Die land 
Kanaän word dus as ’t ware ’n tuin van Eden waar God 
onder sy volk woon, deur die tempeldiens met hulle 
gemeenskap hou en hulle met die opbrengs van die 
land voed. Onder hulle groot koning Dawid, het hulle 
uiteindelik rus van hulle vyande gekry en onder hulle 
wyse koning Salomo het hulle vrede en voorspoed beleef. 
In die bestaan van Israel in Kanaän word iets van die 
harmonie in die tuin van Eden weer sigbaar – ’n heelheid 
van lewe, ware shalom.

Ongelukkig was die beeld van Eden in Kanaän ’n wasige 
beeld. Ná Dawid en Salomo is die vrede wreed versteur 
toe die ryk in twee geskeur het. Die twee ryke se bestaan 
is deur godsdienstige afvalligheid en gewelddadige stryd 
teen mekaar én teen die omringende vyande, geken
merk. Hulle sonde het soos ’n wilde loot uitgespruit, 
sodat die oordeel van God onheilspellend op die horison 
verskyn het. 

Hy het uiteindelik sy profete gestuur om aan te kondig 
dat ballingskap onafwendbaar is. Die profete het egter 
ook ’n toekomsvisie van vrede voorgehou. In Jesaja hoor 
ons duidelik van ’n nuwe hemel en aarde wat God gaan 
maak (vgl. Jes. 66:22). ’n Takkie sal uit die stomp van 
Isai voortkom wat aan die armes ... in geregtigheid reg 
(sal) doen en die sagmoediges van die land met billikheid 
oordeel; maar Hy sal die aarde slaan met die roede van sy 
mond en met die asem van sy lippe die goddelose dood­
maak (Jes. 6:4). Met sy koms sal vrede in heerlike volheid 
aanbreek. Met aangrypende beelde uit die natuur word 
die vrede gesimboliseer: Dan wei die wolf by die lam, en 
die luiperd gaan lê by die bokkie, en die kalf en die jong 
leeu en die vetgemaakte vee bymekaar, en ’n klein seuntjie 
sal hulle aanja (Jes. 11:6). In Miga hoor ’n oorlogsmoeë 
wêreld dat daar ’n tyd gaan kom wanneer die nasies van 
hul swaarde pikke (sal) smee en van hul spiese snoeimesse; 
nie meer sal nasie teen nasie die swaard ophef nie, en 
hulle sal nie meer leer om oorlog te voer nie (Miga 4:3).

Vrede se koms in die Nuwe Testament
Só eindig die Ou Testament met die verwagting dat God 
in sy genade die skepping nuut gaan maak, sodat die 
_______________________________________________________________

1	 https://bit.ly/3vQGyuk

2	 Carson, DA. 1984. Matthew. In FE Gaebelein (Ed.), The Expositor’s Bible 
Commentary: Matthew, Mark, Luke (Vol. 8, p. 501). Grand Rapids, MI: 
Zondervan Publishing House.

3	 Nolland, J. (1989). Luke 1:1–9:20 (Vol. 35A, p. 108). Dallas: Word, 
Incorporated.

volkome harmonie tussen God, mens en natuur op ’n 
geheiligde aarde herstel sal wees. Met hierdie verwagting 
in hulle harte hoor die herders dan van ’n Kind wie se 
geboorte vrede op aarde bring. Ons moet dit goed ver
staan: Met die koms van Christus het die nuwe skepping 
en die gepaardgaande vredesryk van die Messias aan
gebreek. Die vrede is egter net beskore vir dié wat hulle 
aan die Messias se heerskappy onderwerp. Dit kom 
duidelik na vore in die bewoording wat sommige Griekse 
manuskripte het: vrede op aarde vir die mense in wie 
God ’n welbehae het (vgl. Lk. 2:14). Die uitverkorenes 
van God is onderdane van die Messias en dus reeds deel 
van die nuwe skepping. Daarom beleef hulle vrede met 

God, hulle medemens en die natuur. Die harmonie van 
die paradys is in wese vir hulle herstel. Die vrede wat 
hulle nou reeds beleef, is die begin van die eindtydvrede 
wat met Christus se verlossingswerk ’n aanvang geneem 
het en met sy wederkoms voltooi sal wees. 

Die engele het dus nie die aanbreek van wêreld-
vrede op hierdie gebroke en vervloekte aarde 
kom aankondig nie. Hulle het wél die aanbreek 
van God se nuwe skepping aangekondig, waarvan 
vrede sonder einde ’n kenmerk is en wat God se 
kinders nou reeds grootliks beleef. Kortom, hulle 
het die begin van die eindtydvrede aangekondig. LIG IN DUISTERNIS

IS JOU REKENAAR BEGROTING  
BEPERK WEENS COVID-19? 

Ons verkoop opgeknapte (refurbished) rekenaars,  
skootrekenaars en bedieners. Alle opgeknapte rekenaars  

het ’n een jaar waarborg. Ons koerier landswyd! 

Kontak Pieter by 083 214 3521 of pieter@activepc.co.za

A P  K E R K D A S S EA P  K E R K D A S S E

OORNAG TE BLOEMFONTEIN
Selfsorg oornagkamers elk met:

minikombuis en –badkamer, lugreëling, TV, braai- en 
vriesgeriewe, veilige onderdak parkering

Slaap 1–4 en 1-5. Naby N1

Skakel Belie by 051 433 2635 of 072 342 7530

DOONSIDE (2 km van Toti)
Shangrila: Seefront, 2 + 3 slaapkamers; sommige DSTV.  

Onderdak parkering. Braaiplek, winkel, wassery. 
Superwaarde.

082 821 2601 / 012 006 1064 
www.shangrilaholidayflats.co.za

WOW!! Vakansiewoonstel te huur!!
Luukse selfsorg, ruim, vakansiewoonstel (Doonside naby 

Winkelspruit) teen strand (70 m). Pragtige see-uitsig. 
3 Slaapkamers, 2¼ badkamers, veilige sekuriteitsbeheerde 
parkering onder die gebou. Naby groot winkelsentrums. 

Billike tariewe, ook buite seisoen.

Kontak: Petro 082 412 0999 / 082 550 3385

Natal Suidkus – Southport
Lekker, gerieflike selfsorg tuinwoonstelle te huur 

vir vakansie. Ten volle toegerus. Loopafstand  
van die see, braaigeriewe, see uitsig, DSTV ens.  
Kom ontspan in ’n rustige stil omgewing! 

Kontak Hendrie: 072 932 1070

BYBELWOORDBLOK: [A] UITDAGING MET ’N VIERKANT

Nr. Leidrade (Lk. 1, 2) Antwoord Letter
1 Tydperk / 3de / 1:26
2 Verbyster / 9de / 2:9
3 Kleinvee / 1ste / 2:8
4 Lappe / 1ste / 2:12
5 Bloedverwant / 7de / 1:36
6 Godgestuurde / 3de / 1:26
7 Hemelwese / 2de / 2:9
8 Ontelbaar / 1ste / 2:13
9 Sonder einde / 2de / 1:33

10 God Almagtig / 7de / 1:32
11 Lof toegebring / 1ste / 2:20
12 ’n Nasarener / 1ste / 1:26
13 Verwagtend / 3de / 1:31
14 Verblyfplek / 4de / 2:7
15 Stad in Galiléa / 3de / 1:26
16 Verduideliking / 2de / 1:35
17 Stad van Dawid / 1ste / 2:4

Nr. Leidrade (Lk. 1, 2) Antwoord Letter
18 Harde uitroep / 3de / 1:28
19 Dawid se nageslag / 3de / 2:4
20 Bejaardheid / 1ste / 1:36
21 Tydloosheid /  8ste / 1:33
22 Onuitvoerbaar / 3de / 1:37
23 Voleindiging / 5de /1:33
24 Goeddunke / 4de / 2:14
25 Geseënde / 3de / 1:28
26 Bevrees / 1ste / 1:29
27 Betlehem / 4de / 2:4
28 Deurdink / 2de / 1:29
29 Geweste / 3de / 2:8
30 Familielid / 4de / 1:36
31 Wydverspreid / 3de / 1:17
32 Christus / 1ste / 2:11
33 Verwek so lewe / 7de / 1:35

OPGESTEL DEUR  
DALEEN PIENAAR 2021

HOE WERK DIT?

Gegee:
•	 ’n Vierkant (3x3) met 33 syfers in verskillende 

selle aangetoon.
•	 ’n Tabel waarin leidrade gegee en antwoorde 

aangeteken kan word.

Gevra:
•	 Vind die 9 letters wat benodig word om die 

vierkant Sudoku-styl te kan voltooi.
•	 By die leidrade in die gegewe tabel word 

aangetoon watter letter in die antwoord gebruik 
moet word (bv. nr. 6 / Versuim (Mt. 25:5) / 4de 
letter = M. Die antwoord is TALM en M is die 4de 
letter). Telkens word na die posisie van die letter 
slegs verwys as bv. 1ste, 3de, 9de.

•	 Skryf die anwoorde op hul aangewese staanplekke 
in die vierkant. Elke letter kan meer as een nommer 
en staanplek hê. M kan die nommers 1, 28 en 
31 hê.

•	 Voltooi vierkant met die voorbehoud dat elke ry, 
kolom en klein vierkantjie die 9 letters moet bevat.

HOE WERK DIT? Verander telkens een woord met ’n ander deur 2 letters van die eerste woord met 2 ander letters te vervang. 
Elke verandering moet ’n geldige woord teweegbring. By elke woord word ’n teksverwysing getoon as leidraadhulpmiddel.

Tonge - - -
? Lk. 1:46
? Lk. 1:52
? Lk. 1:78

? Lk. 2:7
? Lk. 1:79
? Lk. 1:41
? Lk. 1:45

? Mt. 1:21 (ekv.)

? Mt. 1:19
? Mt. 2:1
? Mt. 2:10

? Mt. 1:23
Doper - - -

? Mt. 2:12
? Mt. 3:7

[B] DIE VERKLEURMANNETJIE

Wat op aarde is vrede wat verdeeldheid bring? As die 
Here Jesus dan nié gekom het om vrede op aarde te gee 
nie, waarom lees ons dan op soveel plekke in die Bybel 
van vrede? Dink maar aan die profeet Jesaja wat sê: 
Want ’n Kind is vir ons gebore, ’n Seun is aan ons gegee 
... tot vrede sonder einde ... (Jes. 9:5–6). Hoe nader ons 
aan Kersdag kom, hoe harder weerklink die engele se 
woorde in ons huise en in ons kerke: Eer aan God in die 
hoogste hemele en vrede op aarde ... (Lk. 2:14)! Ons Here 
Jesus self gee aan ons die belofte: 

Vrede laat Ek vir julle na, my vrede gee Ek aan 
julle ... (Joh. 14:27).

Hoe moet ons die Here Jesus se woorde dat Hy nie vrede 
op aarde gee nie, maar eerder verdeeldheid bring, ver
staan? In die evangeliebeskrywing volgens Matthéüs sê 
die Here Jesus Hy bring nie vrede nie, maar die swaard. 
Wat beteken dit?

Om hierdie stelling goed te verstaan, is daar twee be
langrike vrae waaraan ons aandag moet gee: 

1.	 Wat ís die vrede waarvan die Bybel praat?
2.	 Wat behels die verdeeldheid/swaard waarvan die Here 

Jesus praat?

Vrede op aarde
Vanaf Génesis 3, direk ná die sondeval, belowe God 
al die Een wat sal kom om die volmaakte vrede tussen 
Hom en sy skepping te herstel (vgl. Gén. 3:15). Regdeur 
die hele Ou Testament raak elke Bybelleser bladsy vir 
bladsy meer bewus daarvan dat die Prins van vrede op 
pad is. Daarom is daar absolute waarheid in die engele se 

woorde as hulle sy koms na die aarde begroet met hulle 
loflied: “... vrede op aarde ...” (vgl. Lk. 2:14)! 

Christus het gekom om vrede te bring. Dit is ’n vol
maakte vrede tussen God en sy uitverkore volk. Hy het 
daardie vrede bewerk die dag toe Hy die prys vir elke 
uitverkorene se sonde aan die kruis op Gólgota betaal 
het. Sonde maak ons vyande van God, maar nou dat 
daar vir ons sonde betaal is, is daar vrede tussen ons 
en God. Daarom kan Paulus vir die gemeente in Rome 
skryf: Omdat ons dan uit die geloof geregverdig is, het ons 
vrede by God deur onse Here Jesus Christus ... (Rom. 5:1).

Deur die Gees van God wat nou in elkeen van ons woon, 
kry ons daagliks die versekering dat ons hemelse Vader 
ons liefhet. Hy sorg vir ons. Dit bring vrede in ons harte. 
Wanneer gelowiges vrede met Hom het, het gelowiges 
ook vrede met mekaar. Hy het ons almal in die liggaam 
van Christus saamgebind. 

En laat die vrede van God, waartoe julle ook in 
een liggaam geroep is, in julle harte heers, en wees 
dankbaar (Kol. 3:15).

God leer ons in sy Woord dat wanneer ons vrede met 
Hom het, dan word ons vyande van die wêreld (vgl. Jak. 
4:4). Dit is op hierdie punt waar ons dan by die tweede 
vraag moet stilstaan, want die vrede wat ons Here Jesus 
na hierdie wêreld gebring het, bring verdeeldheid.

Vrede wat verdeeldheid bring
In Génesis 3 vind ons nie net die eerste spore van die 
koms van die Prins van vrede nie, maar ons hoor ook 
die eerste onheilspellende geluide van oorlog. 

Vrede wat verdeeldheid bring
Ds. Jan Brink

Dink julle dat Ek gekom het om vrede op die aarde te gee? Nee, sê Ek vir julle, maar eerder verdeeldheid (Lk. 12:51).

En Ek sal vyandskap stel tussen jou en die vrou, en 
tussen jou saad en haar saad ... (Gén. 3:15). 

Die Here Jesus het na hierdie wêreld toe gekom om oor
winning in die geestelike oorlog tussen God se konink
ryk en die koninkryk van Satan te bewerk.

Nou verstaan ons waarom Hy sê Hy bring die swaard. 
Hy het kom oorlog voer teen die Bose. Hy het elke dag 
van sy aardse bediening die broeiplekke van die sonde 
vernietig en uitgeroei so ver as wat Hy gegaan het. Hy 
het oorlog kom voer teen ons grootste vyand, die dood. 
Met sy opstanding uit die dood, het die oorwinning 
aangebreek. Hoewel daardie oorwinning juis vir ons die 
vrede by God bring, veroorsaak dit ’n klomp vyandigheid 
vanaf die kant van die Bose.

Die wêreld beskou God en sy kinders as vyande. En 
daarom sal daar altyd verdeeldheid wees totdat die Here 
Jesus weer op die wolke kom. Dít wat Hy ongeveer 2000 
jaar gelede hier kom doen het, konfronteer mense met 
hulle eie sondigheid. Wanneer jy met Jesus Christus te 
doen kry, kom jy altyd voor ’n keuse te staan. Óf jy is 
vír Hom, óf jy is téén Hom. Hierdie keuse verdeel die 
totale mensdom in twee groepe. 

Dié wat hulle aan die kant van ons Here Jesus skaar, in 
Hom glo en Hom as enigste Verlosser en Saligmaker 
bely, leef in vrede met God en ander gelowiges. Dié wat 
Christus as die Verlosser (die Prins van vrede) verwerp, 
neem aanstoot wanneer hulle met Hom gekonfronteer 
word. Die verdeeldheid waarvan ons Here Jesus praat, 
is dus die skeiding tussen die kinders van God en die 
kinders van die wêreld – of die Bose.

Hierdie verdeeldheid veroorsaak vir ons die meeste 
hartseer en pyn wanneer dit in ons eie families gebeur. 
Daarom waarsku Hy ons vooraf. Dit kan selfs so naby aan 
ons kom soos tussen pa en seun, of tussen ma en dogter. 
Wanneer ons die Naam van ons Here Jesus verkondig, 
kom daar verdeeldheid onder die mense. 

Want die woord van God is lewend en kragtig en 
skerper as enige tweesnydende swaard, en dring deur 
tot die skeiding van siel en gees en van gewrigte en 
murg, en is ’n beoordelaar van die oorlegginge en 
gedagtes van die hart (Hebr. 4:12).

Hierdie verdeeldheid gaan feitlik altyd met haat en ver-
agting gepaard. Christene wat in hulle geloof vasstaan en 
nie saam met die “wêreldstroom” swem nie, word dik-
wels daarvan beskuldig dat hulle ander mense oordeel. 
Wanneer ons vasstaan op die Woord van God, word ons 
gereeld beskuldig dat óns verdeeldheid binne gemeen
skappe en gemeentes bring. Kyk maar hoe reageer die 
wêreld op ons wanneer ons bely dat homoseksualisme 
sonde is.

Die gevaar waarteen ons moet waak, is dat hierdie stel
ling van ons Here Jesus nie aan ons ’n vrypas gee om in 
onenigheid met mekaar te leef nie. Ons kan nie hierdie 
woorde aanhaal bloot net omdat ons nie met sekere 
besluite saamstem nie. ’n Warm debat wat al oor die 
meeste van ons lippe gespoel het, is die vraag of ons 
almal teen die Koronavirus ingeënt behoort te word, 
al dan nie. Hierdie kwessie het al soveel verdeeldheid 
tussen mense gebring, al klassifiseer dit mense nóg as 
Koninkrykskinders, nóg as Satanskinders. Jou saligheid 
hang nie van ’n inentingsertifikaat af nie. Daarom kan 
Christene nie van mekaar verskil volgens dié motive
ring: “Ja, die Here het mos gesê jou huisgenote sal jou 
vyande word ...” nie. 

In Christus se vrede, moet gelowiges ook die 
vrede met mekaar najaag. Verskille op grond 
van smaak, mag nooit verdeeldheid tussen die 
kinders van God bring nie. Dan is ons besig om 
ons eie agenda hoër te ag as die wil van God. 

Party mense hou daarvan om gedurende die erediens 
vanaf ’n oorhoofse skerm te sing, terwyl ander weer die 
Psalm- en Gesangeboekie verkies. Party mense verkies 
om die 1983- of 2020-Bybelvertaling by die huis te lees, 
ander voel weer sterk oor die gebruik van slegs die 
1933/53-vertaling. Party bittereinders ry graag ’n Ford, 
ander Afrika-avonturiers weer ’n Toyota. 

Wanneer ons dus nadink oor Christus se vrede, is dit 
in die eerste plek sý vrede wat Hy aan ons skenk. Daar
om sal ons Hom eerste liefhê met ons hele hart en met 
ons hele siel en met al ons kragte. Voorts moet ons 
mekaar liefhê soos wat ons onsself liefhet en die vrede 
met mekaar najaag. En omdat ons vrede by God en met 
medegelowiges het, is ons “afgesonder” van die res van 
die wêreld, omdat hulle God haat – want ons Verlosser 
is die Prins van vrede wat verdeeldheid bring. LIG IN DUISTERNIS

Wat is die vrede waarvan die Bybel praat?
Net voor sy hemelvaart sê die Here Jesus: Vrede laat Ek 
vir julle na, my vrede gee Ek aan julle; nie soos die wêreld 
gee, gee Ek aan julle nie. Laat julle hart nie ontsteld word 
en bang wees nie (Joh. 14:27). Hy maak dit duidelik dat 
daar twee tipes vrede is: ’n wêreldse vrede en die vrede 
wat Hý gee. 

Wêreldse vrede
Vir die wêreld kan vrede ’n aantal dinge beteken: die 
afwesigheid van oorlog; ’n bankrekening wat uit sy nate 
bars; genoegsame finansiële voorsiening vir die oudag; 
’n uitstekende mediese fonds wat alle bekommernis 
oor enige mediese ongesteldheid die wyk laat neem. 
Ons moet erken dat hierdie tipe dinge ’n sekere mate 
van vrede bring.

In ’n land soos Suid-Afrika het ons nie oorlog nie, maar 
beslis ook nie vrede nie. Ons minister van polisie het 
drie jaar terug al genoem dat daar 57 moorde op een 
dag gepleeg word. 

Daar is baie dinge wat ons kan doen wat vir ons relatiewe 
vrede kan bring te midde van hierdie “vredeloosheid”: 
ons belê in duur alarmstelsels en kameras wat verdagte 
beweging blitsvinnig identifiseer; ons installeer tronk
tralies voor ons vensters; ons bou veiligheidshekke wat 
ons peperduur geëlektrifiseerde heinings aan mekaar 
verbind. Dit gee vir ons ’n bietjie vrede as ons onsself 
elke aand soos getroue tronkvoëls agter slot en grendel 
bevind. 

Dalk gee ’n vuurwapen aan jou sy vir jou vrede in ’n 
wêreld waar vrede ontbreek. Dit kan ook eintlik nie 
anders nie, want die polisie gee nie vir ons die nodige 
vrede of gemoedsrus nie. Die feit dat die moordsyfer so 

hoog is, maak dat ons die polisiemag nie meer vir ons 
veiligheid kan of wil vertrou nie. Ons gryp na al hierdie 
ander dinge, sodat ons darem net snags in vrede ons oë 
kan toemaak.

Ons moet dit nie verkeerd verstaan nie – daar ís ’n soort 
vrede wat die wêreld jou kan gee. Die Here Jesus ver
bied dit nie. Hy sê maar net dat die vrede wat Hý gee, 
nie soos die wêreld se vrede is nie. Die wêreld bied ’n 
ander tipe vrede.

Die probleem met wêreldse vrede, is dat dit 
feilbaar is. Iets loop net skeef en dan verloor jy 
daardie tydelike vrede: jou oudagbelegging word 
dalk oornag waardeloos; jou bankrekening se 
klomp waardevolle nulle word skielik ’n nul op 
’n kontrak – lang vingers het daarin gekarring.

Die prentjie word donkerder: beurtkrag fnuik jou duur 
heining en diewe kraai koning; jou kameras is stokblind 
en die alarm wat ’n keel moes opsit, is doodstil. Slotte 
breek morsaf en veiligheidshekke staan wawyd oop. Jou 
vuurwapen stoor en die rondte wat jou lewe moes red, 
word nooit afgevuur nie. 

Alles wat vir jou gemoedsrus moes gee, alles wat vir jou 
vrede moes gee, het gefaal. Wêreldse vrede is tydelik. Al 
is dit dalk nodig om in ’n land en ’n wêreld waar daar 
soms alles behalwe vrede is, van die wêreldse vrede ge-
bruik te maak, kan dit nooit ’n waarborg vir volgehoue 
vrede wees nie.

Christus se vrede
Die vrede wat Jesus Christus gee, is ’n ewige vrede. Dit 
is ’n diep, innerlike vrede. Filippense 4:7 beskryf hierdie 
vrede só: 

Vrede wat alle verstand  
te bowe gaan
Ds. Nico Hefer

Die woord “vrede” het ’n baie tydelike betekenis gekry. Die vrede waarvan die Here in sy Woord praat, is egter 
iets wat baie verder strek as net die tydelike.

En die vrede van God, wat alle verstand te bowe 
gaan, sal julle harte en julle sinne bewaar in 
Christus Jesus.

God se vrede kyk verby die huidige omstandighede. 
Dit kyk nie vas in ’n klomp geld en is nie afhanklik van 
slotte en grendels nie. Tydelike vrede, wêreldse vrede, is 
iets wat van jou weggeneem kan word – God se vrede is 
’n vrede wat alle verstand te bowe gaan; dit kan nie van 
jou weggeneem word nie.

Dit is hierdie vrede wat maak dat Christene die wêreld 
op ’n ander manier sien. As jy hierdie vrede het, dan ken 
jy die toekoms. Jy weet presies waarheen jy op pad is en 
waar jy gaan eindig. Jy weet ook dat jy niks van hierdie 
aardse lewe saam met jou kan neem nie. Daarom word 
die beskermings- en ondersteuningsmiddele of wat ook 
al vir jou hier op aarde vrede bring, minder belangrik.

Hierdie vrede wat die Here Jesus ons nalaat, is daardie 
diep wete dat alles in elk geval aan God behoort. Diewe 
en plunderaars wat dan so loop en steel en verwoes, steel 
streng gesproke nie van jou nie, maar van God. Hulle 
sal dus voor Hom verantwoording moet doen.

Jesus Christus se vrede is so diep dat ek selfs ná die dood 
van ’n geliefde steeds vrede kan hê. Selfs te midde van 
lewensbedreigende omstandighede, kan ek vrede hê. Dit 
beteken nie dat jy nie bang gaan wees nie, of dat jy nie 
hartseer gaan wees nie. Dit beteken dat jy God vertrou, 
want Hy weet die heel beste. Ons lewens behoort mos 
aan die Here. Hy is die Een wat kan kies wanneer ons na 
ons finale bestemming moet gaan. Dat God in beheer 
van alles in hierdie lewe is, gee vir ons vrede.

Hierdie vrede van God het Hy in die Here Jesus aan sy 
kinders gebring. Jesaja 9:5 voorspel die koms van die 
Here Jesus en beskryf Hom onder andere as “Vrede-
vors” – die Prins van vrede. Toe Hy in Betlehem gebore 

is, het die engele in die velde gesing: Eer aan God in die 
hoogste hemele en vrede op aarde, in die mense ’n wel­
behae! (Lk. 2:14)

Behalwe vir die afwesigheid van vrede wat ons in die 
wêreld ervaar, het die mensdom ook eens vyandskap met 
God gehad. Daar was nie vrede tussen die mens en God 
nie, omdat die mens nie gehoorsaam aan Hom was nie. 

Die Prins van vrede het egter gekom om hierdie verhou
ding te herstel. Die mens se sonde het gemaak dat Hy nie 
vrede met God het nie. Maar vrede het vir ons aangebreek 
in die persoon van ons Here Jesus Christus. Dit is tog 
wat ons in hierdie feestyd opnuut vier: Hý is ons vrede. 

Dit is waarom Christus aan die kruis moes sterf – om 
die sonde met sy bloed weg te was. Hy staan uit die dood  
uit op en wanneer Hy vir die eerste keer ná sy dood aan 
sy dissipels verskyn, groet Hy hulle met dié woorde: 
Vrede vir julle! Sý vrede het Hy prysgegee om vir óns 
vrede te bewerk.

Wanneer Hy na die hemel opvaar, bevestig Hy opnuut 
vir die wat Hom volg: Vrede laat Ek vir julle na, my vrede 
gee Ek aan julle ... (Joh. 14:27). Die vrede wat Hy met 
sy hemelse Vader het, gee Hy ook aan ons. Dít is vrede, 
ware vrede, vrede wat alle verstand te bowe gaan. Hierdie 
vrede kyk verby die hier en die nou.

As ek vrede met God het, dan het ek ware en 
ewige vrede wat ook vir my in my onmiddellike 
omstandighede gemoedsrus gee. Diewe, moorde
naars, siekte, dood, die Koronavirus – geen enke
le ding kan hierdie vrede van my wegneem nie.

Vrede wat alle verstand te bowe gaan, is ’n ander wêreld
beskouing. Dit is ’n gevoel van vergenoegdheid en vol
komenheid. Ek het vrede met my huidige omstandig
hede, omdat ek my toekomstige omstandighede ken. 
Daarom sing ons in Gesang 278:1: “In U is vreugde, 
vrede en vreugde, Jesus Christus, U is Heer.”

WAAROM SPREEK DIE DOMINEE DIE SEËN MET TWEE HANDE UIT? 
In die Ou Testamentiese tyd was dit gebruiklik om iemand met die groetwoord “vrede (vir jou)” (Shalom) 
te groet. Die persoon wat die groetwoord uitspreek, het dan beide sy hande in die lig gehou. Daarmee het 
die persoon gewys dat hy/sy geen wapens aan hul dra nie en waarlik in vrede kom. Die handeling het die 
groetwoord bevestig. Só bevestig God ook elke Sondag sy groetwoord van “vrede”. Hy kom nie na ons om ons 
seer te maak nie.

VERRUIM JOU BREIN

LIG IN DUISTERNIS

VREDE-AAND
Dis vrede, man; die oorlog is verby!
Hoor jy die mense skreeu, die strate vol?
Sien jy die hele wêreld is op hol?
Kom, hier’s ’n bottel soetwyn; laat ons drink!
Ons het ons nasie in die see gesink;
Ons het geen land meer nie; dis klaar met Kees!
Dis vrede, man; die oorlog is verby!
Hoor jy daar agter hoe die mense huil?
Hoor jy ’n sug, ’n klag? 
Dis vrede, man; die oorlog is verby!
Sien jy die strate vol? Ek sien ’n ramp,
’n Kerkhof by ’n konsentrasiekamp
Met duisend graffies, elk waarvan bewaar
’n Skat, wat alles was wat God aan haar
Gegewe het om eenmaal aan ons land,
In tyd van nood, toe te vertrou as pand!
Dis vrede nou; die oorlog is verby!
Dis vrede, ja! Wat sal ons nou begaan?
Sal ons die vrou daar binne weer laat staan
Om kos te kook, te braai, te stoof, te smoor? 
– C Louis Leipoldt (1880–1947)

Die mens is ’n verhoudingswese. Daar is sekerlik nie 
’n mens wat nié in een of ander verhouding tot iets of 
iemand staan nie. Vrede-aand is een van daardie gedigte 
in die Afrikaanse taal wat die verhoudings waarin ons 
staan met die aanbreek van ’n gewoon aardse vrede mooi 
beskryf. Leipoldt skryf die gedig in 1902 in Londen ná 
die Anglo-Boereoorlog. Met die koms van vrede was die 
land verwoes, daar was verlies aan lewens van geliefdes 
en die rol van die vrou in die oorlog ná die oorlog, word 
bevraagteken. Daar is egter een groot waarheid wat 
hierdie gedig met die koms van vrede en vredesluiting 
beklemtoon – vredesluiting het nie beteken dat alles 
sommer net reg en alle probleme weg is nie: daar is die 
pyn, die hartseer, die trane (hoor jy daar agter hoe die 
mense huil?), die verwoesting, die verwaarlosing en soveel 
lewensvrae en vraagstukke. Te midde van die knou wat 

die nasie toegedien is, ’n konsentrasiekamp vol graffies 
van kinders wat die digter die “skat van ’n volk” noem, 
is daar vrede gesluit. Die vredesluiting het nie gemaak 
dat alle pyn en seer, skrik en verskrikking verdwyn het 
nie. Maar die vredesluiting het alles tog ook verander.

So het die nag van Christus se koms op aarde alles 
kom verander. Die uitroep van die engel saam met 
die menigte in Lukas 2:14: Eer aan God in hoogste 
hemele en vrede op aarde in die mense ’n welbehae! 
was nie ’n leë aankondiging sonder geweldige 
implikasies nie. Te midde van die heerskappy van 
Augustus as keiser en Herodes as koning, kom 
daar in dié nag ’n vredesaankondiging. 

Augustus het in 31 n.C. finaal met sy teëstander, Marcus 
Antonius, afgereken. In sy tyd het keiseraanbidding as 
nuwe godsdiensvorm sterk begin posvat. Herodes die 
Grote was ’n Romeinse koning met ’n innerlike tweespalt. 
As Edomiet was hy vir die Jode verwerplik, maar wou 
homself tog vir die Jode aanneemlik maak deur die bou 
van indrukwekkende tempels. Met sy tien vroue en ’n 
wreedaardige streep, het hy onder babatjies gemoor. Dit 
was, figuurlik gesproke, donker tye. 

Dan breek hierdie vreemd-wonderlike nuus aan. Ja, dit 
was dus letterlik en figuurlik donker. Dit was nag toe die 
skaapwagters wat in die oop veld gebly en snags hulle 
skaaptroppe opgepas het, die aankondiging gehoor het. 
Maar gegewe die heerskappy van die Romeinse keiser en 
die Edomitiese koning, was dit ook figuurlik gesproke 
donker. Daarom is dit juis so betekenisvol dat die glans 
van die Here te midde van dit alles soos ’n groot lig om 
hulle geskyn het. Die vrede in Christus het met sy koms 
kragdadig aangebreek. Dit het die mens in sy hele bestaan 
en al sy verhoudings kom aanraak. 

Christus kom te midde van ’n bepaalde staatkundige 
bedeling. As sodanig spreek dit ook die mens se bestaan 
en sy verhouding met die staat en strukture daadwerklik 

Die invloed van Christus se vrede op 
die verhoudings waarin ons staan
Prof. Danny Nel

aan. Christus se koms en die betekenis van sy koms, 
bevestig dat sy persoon en werk nie die staat en al sy 
strukture ophef nie, maar te midde daarvan aanbreek 
en met waarheid daarop inbreek. Dit raak ons hele lewe 
en wêreld van werk. 

Te midde van ons stryd en kommer gee Hy die 
troosvolle versekering dat Hy Immánuel is, God 
met ons (vgl. Mt. 1:23). 

Is dit nie ’n ongelooflike vertroosting wanneer ons druk 
en spanning by die werk of in die boerdery of ten opsigte 
van die regering van die dag beleef nie? Christus het ons 
sy vrede gebring. 

As ons sê dat Christus se vrede ’n effek op al ons ver
houdings het, sluit dit letterlik álle verhoudings in: ons 
verhouding tot die natuur, die kultuur, ons huwelik, 
gesin en natuurlik ook met die Here, ons naaste, onsself 
en die kerk. Uit die aard van die saak kan dit nie in ’n 
artikel van hierdie omvang alles bespreek word nie en 
sal daar dus, afgesien van ons verhouding met die staat, 
ook nog aan ons verhouding met ons huweliksmaats en 
ons gesinslede aandag gegee word.

In die huwelik roep die vrede van Christus ons op tot ’n 
vredevolle verhouding tussen huweliksmaats. Dit is tog 
jammerlik en tragies dat soveel huweliksverhoudings 
deur onvrede gekenmerk word. Daar is niks wat so 
remmend en afbrekend op mense se gemoedstoestand 
inwerk, as voortdurende spanning en gebrek aan vrede 
in die huwelik nie. Dit is so erg as huweliksmaats huis 
toe ry ná werk en wonder wat die atmosfeer daardie aand 
in die huis sal wees. Sodanige omstandighede verander 
die spreekwoordelike strop om die nek na ’n strik om 
die nek betreffende die huweliksverhouding. 

Huweliksmaats wat die wonder van vergifnis en 
die gepaardgaande vrede wat dit gee, in die Here 
Jesus ken, kan nie anders as om dit ook met me
kaar te deel en te vier nie. 

Soms is daar ernstige verskille en behoefte aan vergifnis 
om die volle vreugde en vrede van ’n gelukkige huwe
lik en gesonde huweliksverhouding te hê. So word die 
huwelik met jare ’n groter seën en vreugde. Dit spieël 
die vrede van Christus in die huwelik. Dit impliseer 
ook dat ek vrede met my huweliksmaat maak. Hiermee 
word nie slegs bedoel daardie vrede wat ná die rusie ge
maak word nie, maar om vrede met jou keuse van jou  

huweliksmaat en alle aspekte van daardie persoon te 
maak. Prakties beteken dit dat ek op grond van die vre
de wat ek in Christus gevind het, nie foute opstapel en 
irritasies vergeld nie, dat huweliksmaats nie op mekaar 
se tekortkominge fokus nie, maar die mooie in mekaar 
raaksien. Gevolglik praat huweliksmaats mooi met me
kaar en sien die goeie in mekaar raak. Daar is ook vrede 
in ruimte en erkenning. In die gedig Vrede-aand, het 
man en vrou mekaar in die oorlog en stryd ondersteun. 

Met die vredesluiting vra die digter die vraag: 
Sal ons die vrou daarbinne weer laat staan om 
kos te kook, te braai, te stoof, te smoor? Die 
vrede van Christus raak dus ongetwyfeld my 
huweliksverhouding.

Die vrede van Christus raak uit die aard van die saak 
ook my gesinsverhoudings. Daar kan egter nie oor ge
sinsverhoudings en my verhouding met my gesinslede 
gepraat word, as daar nie in gedagte gehou word dat die 
gesin ’n verbondsgesin is nie. Die doopbelofte vorm die 
agtergrond in elke huis. Kinders leer ken die vrede van 
God vanuit hulle ouers se huwelik en die manier waarop 
hulle opgevoed word. 

Wat gesinskonflik betref, geld die woorde van 
onse Here Jesus in die bergrede: Salig is die vrede­
makers, want hulle sal kinders van God genoem 
word (Mt. 5:9). Dit is juis die vrede van Christus 
wat my help om in vrede met ander te kan lewe 
en vrede te maak soos en waar nodig. 

Dit is daarom ondenkbaar dat ouers lewenslank in twis 
met hulle kinders lewe en met woede teenoor ’n gesins
lid of gesinslede begrawe word. Kersfeesvierings in die 
huis en gesin, is die viering van Christus se koms, maar 
nooit sonder die inkleding van die betekenis van die 
koms van Christus nie. 

Die invloed van Christus se vrede raak dus al ons ver
houdings. Kragtens ons verbondenheid aan Hom en 
gesalf met dieselfde Heilige Gees as Hy, is elke gelowige 
oral aan die werk en deel van die kerk: profeet van die 
vrede in Christus, priester in die diens van daardie vrede 
en koning wat in sy vrede en versoening daardie vrede 
geniet en uitdra. Vanuit die vrede van Christus vind 
’n mens in alle verhoudings, waarvan sommige soms 
troebel en moeilik is, tog deur die wonderlike werking 
van die Gees, die vrede van God wat alle verstand te 
bowe gaan (vgl. Filip. 4:7). LIG IN DUISTERNIS

’n Onbekende digter se bekende gedig
’n Onbekende digter, maar ook een van dié wat in 1838 
aan die Slag van Bloedrivier deelgehad het, skryf in 
1840 ’n gedig wat ook op die melodie van Psalm 130 
gesing kon word. Die onbekende trekker het sy gedig 
dié opskrif gegee: Een vredeslied. In die woorde van die 
gedig word openlik van vrede gedig, gesing en gebid. In 
die eerste strofe word die historiese werklikhede rond
om die Gelofte en dit wat direk ná die Gelofte gevolg 
het, aangeraak. In die woorde van die digter word die 
Zoeloeleier wat Dingaan opgevolg het, Panda, by name 
genoem. Dié deel van die gedig lui soos volg:

Panda die is gekomen 
Te smeeken om den vree, 
Hij heeft dit ook bekomen 
Het leven ook daarmee.

Hoe duidelik stel hierdie gelowige digter sy verhouding 
teenoor selfs die vyand van weleer. Maar nou het die 
Zoeloes ’n ander leier, Panda, en met hom kan daar 
’n vredes- en versoeningspad geloop word. Dit is baie 
duidelik dat hierdie digter en sy volksgenote, rondom 
dieselfde gelofte geskaar, nooit die Gelofte as ’n struikel-
blok vir vrede en versoening beskou het nie. Inteendeel, 
in die woorde van die gedig word die Gelofte en die 
gebeure by Bloedrivier veel eerder gesien as God wat 
hierdeur vrede kan bewerk en was die gebed dan ook 
dat die Here dit moet doen. 

Wij arme Afrikanen, 
Die hier te Natal woon, 
Hoe wordt onze tranen 
Met goedheid hier bekroon! 
O God, gij schenkt ons vrede, 
Uw zegen ook daarbij; 
Schenk uwe hulpe mede, 
Laat uwe hand ons lei.

Die Gelofte en die geloftekerk: “vredestekens” 
Op die Sondag van 9 Desember 1838, toe die Gelofte 
die eerste keer in gebed voor die Here gebring is, het die 
manne uit Rigters 6 gelees. Hierdie gebeure in Rigters 
6 beskryf ’n altaar wat Gideon vir die Here gebou het 
nádat die Here vir Gideon in vers 23 gesê het: Vrede vir 
jou! ... Hierdie woorde van God word gesien as belofte 
van die Here se nabyheid, maar dat hulle hulself ook in 
God se vredesbelofte moet kan handhaaf. Dan lees ons 
direk hierna in vers 24: 

Toe bou Gídeon daar ’n altaar vir die Here en 
noem dit: Die Here is vrede! Dit staan vandag 
nog daar by Ofra van die Abiësriete.

Die feit dat die manskappe hulle juis vanuit God se 
Woord wou verantwoord, het alles tot die voorbereiding 
en die bid van die Gelofte aanleiding gegee. Gideon se 
altaar wat hy vir die Here gebou het, het die manskappe 
rondom die Gelofte ook as vredesteken gesien wat vir 
God gebou is. Die 1838-Gelofte “om te bou” is nie som
mer uit die lug gegryp nie. Hierdie manne belowe aan 
die Here die bou en oprigting van ’n kerkgebou wat 
ook as vredesteken moes dien dat as God aan hulle die 
oorwinning gee, soos aan Gideon, dit vir hulle ook van
uit God se vredesbelofte hulle onderneming tot vrede 
verder mag uitdruk. 

Dit was in alle geval duidelik dat die Trekkers nooit Na
tal binnegegaan het met die gedagte van oorlog en “ons 
wil alles oorneem” nie. In die verskriklikste van gebeure 
en ontkomings was dit steeds ’n geval dat vreedsame 
naasbestaan nagestreef is. Ná die wrede moord op Piet 
Retief (6 Feb. 1838), was sy lewelose liggaam steeds ’n 
stille getuie van ’n traktaat wat twee dae tevore reeds 
tussen hom en Dingaan onderteken is. Op die traktaat 
was geskrywe dat die grond tussen die Umzimvubu- en 
die Tugelarivier aan Retief en sy volgelinge afgestaan is. 
Hulle het hierdie grond en hierdie ruimte verlang weens 
hulle strewe na vrede. Hulle was nooit daarop ingestel 

Geloftedag: Is die viering daarvan 
’n struikelblok vir ware vrede 
(versoening) in Suid-Afrika?
Dr. Petrus Venter1

om mense te verdryf (selfs heidense mense!), hulle dood 
te maak en hul grond te vat nie. Agter die onderhande
ling oor grond was die strewe na vrede en vreedsame 
naasbestaan (lees ook versoening) die dryfk rag gewees. 

Die ware gelowige sal altyd na hierdie besondere 
vrede verlang 
Ná alles wat in daardie verskriklike jaar gebeur het 
(die slag by Bloukrans en Moordspruit en Italeni) was 
die Gelofte gebid in die versugting dat as die mense ná 
Dingaan vrede wou hê, daar vrede sal kan wees. Panda 
was die bewys daarvan, maar die bou van die Geloftekerk 
in Pietermaritzburg is ’n nóg duideliker bewys! 

Alleen die vredemakers wat soekers is na vrede en ware 
versoening, kan die ware bouers in die kerk en koninkryk 
van God wees. Christus se eerste preek op aarde spel dit 
ook uit (vgl. Mt. 5:9: Salig is die vredemakers, want hulle 
sal kinders van God genoem word). Dit sluit steenbouers 
in, maar ook dié mense wat in hulle verhouding tot die 
heiden “evangelie-arbeider” wil wees. Sending kan nie 
gebeur sonder die wete dat God in sy vrede die grond 
só voorberei dat met die sending voortgegaan kan word 
nie. Daartoe was die grootste deel van ons voorouers 
altyd bereid. 

Eerwaarde Daniel Lindley is ook ’n goeie voorbeeld 
van een wat onder die Voortrekkers, ná die gebeure by 
Bloedrivier, kosbare werk gedoen het. Nooit was die be
staan van die Gelofte wat die Voortrekkers betrek het, 
vir hom enige struikelblok om ook in harmonie en vrede 
met die Zoeloes te werk nie. Selfs ná groot teleurstellings 
wat hy met sy werk onder die Zoeloes beleef het en die 
aantal jare wat hy onder die Voortrekkers gearbei het, 
het dit nooit sy roeping en ywer vir sendingwerk gedemp 
nie. Al het hy met soveel ywer onder die Voortrekkers 
gewerk, wou hy altyd nog weer sendingwerk doen. Die 
werk het hy vanaf 1847 tot 1858 voortgesit en moes in dié 
tyd herhaaldelike versoeke van die Voortrekkergemeen-
skap in Pietermaritzburg van die hand wys om met sy 
sendingwerk onder die Zoeloes voort te kan gaan. Die 
Gelofte en die nakoming van die Gelofte was beslis ook 

nie vir hierdie geroepe dienaar enigsins ’n struikelblok 
om met die evangelie van versoening die Afrikaner én 
die Zoeloe met die Woord van God te bedien nie. 

’n Gedenkteken met die naam “vrede” op die 
terrein opgerig
Op die plek waar die slag van Bloedrivier plaasgevind 
het, is daar eers in 1866 vir die eerste keer ’n buitelugfees 
gehou. Dit is aangrypend dat met die verloop van hierdie 
verrigtinge, nuuskierige Zoeloetoeskouers ook gehelp 
het om klippe nader te rol toe die manne en seuns ’n 
klipstapel as gedenkteken van die Slag wou oprig. By 
die sing van liedere het van hierdie Zoeloekinders ook 
saamgesing. Ds. Cachet skrywe dat met hierdie vieringe 
hulle selfs ’n boodskap van die Zoeloekoning, Cetshwa
yo, ontvang het waarin hy sy blydskap uitspreek dat ’n 
predikant weer op hierdie plek kom kerk hou. Hierop 
het Cachet aan die Zoeloekoning laat weet dat ’n ge
denkteken met die naam “vrede” op die plek van die Slag 
opgerig sou word en dat die Zoeloevolk en die blanke 
Natallers hopelik voortaan in harmonie sou saamleef. 

Kan die viering van Geloftedag ’n bedreiging vir 
ware vrede en versoening wees? 
Deur die Gelofte en die vieringe daaromheen, het ons 
voorouers wat die naaste aan die Gelofte gestaan en dit 
nagekom het, absoluut die teendeel bewys. Hulle gesind-
heid was juis, soos in 1866 alreeds met ’n gedenkteken op 
die Bloedrivierterrein uitgebeeld, dat die naam “vrede” 
aan hierdie vieringe verbind moet word. So is dit aan 
die Zoeloekoning oorgedra. 

Om in hierdie tyd weer die Gelofte te vier en na te kom, 
bied juis die geleentheid om aan alle mense die boodskap 
van ware vrede en geregtigheid, wat slegs in Christus 
moontlik is, te verkondig. Ons mag nie anders as om 
saam met iemand soos Daniel Lindley, baie gerespek
teerd onder die Voortrekkers, juis uit die viering van 
die Gelofte tot ’n nog groter sendingywer aangewakker 
te word nie. 
_______________________________________________________________

1	 Leraar van die Gereformeerde Kerk Postmasburg.

Vanaf 1839 herdenk vele Voortrekkers getrou die his
toriese gebeure en die Gelofte – oor die algemeen veral 
in huislike verband. Soms word beweer dat die gebruik 
deur die jare in onbruik verval het, maar daar is heelwat 
primêre bronne wat aandui dat dit nie die geval was 
nie. Die omvang van die byeenkomste het egter in
grypend verander, danksy die koms en betrokkenheid 
van twee Nederlandse predikante, dominees Dammes 
Pierre Marie Huet (1827–1895) en Frans Lion Cachet  
(1835–1899).

Huet was vanaf 1858 in Natal werksaam. Hy het hom in 
1860 in Pietermaritzburg gevestig en Cachet gewerf om 
hom met die bediening in Natal behulpsaam te wees. 
Huet het op 20 Oktober 1864 by ’n algemene vergade
ring van die Natalse kerke voorgestel dat 16 Desember 
voortaan as kerklike dankdag deur alle Natalse gemeen
tes gevier moes word. Cachet het sy voorstel gesekon
deer en dit is so deur die vergadering aanvaar. Huet en 
Cachet het by kerklidmate van die Gelofte verneem en 
dit het hulle aangegryp. Hulle was bang dat die her
denking daarvan weens die verhuising van vele Voor
trekkers en hulle nasate uit Natal, in dié Britse kolonie 
sou doodloop. Met hierdie besluit is die moontlikheid  
dus uitgeskakel.

Om die nakoming van die Gelofte verder te propageer, 
het Huet ’n pamflet geskryf wat in 1865 in Pietermaritz
burg verskyn het. Die titel daarvan is De zestiende De­
cember: Herinnering aan de merkwaardige verlossing der 
Afrikaanse Emigranten op Zondag, 16 December 1838 te 
Bloedrivier. Hy wou kerklidmate hiermee opnuut van 
die historiese gebeure bewus maak. Dit is, sover bekend, 
die eerste publikasie wat ’n jaarlikse herdenking op 16 
Desember onderskryf het.

Gedurende 1865 is Cachet na Utrecht beroep en het hy 
die terrein waar die Slag van Bloedrivier plaasgevind 
het, besoek. In daardie stadium het die grond aan ’n 
ouderling van Cachet, Jan de Jager, behoort. Cachet het 
De Jager oorgehaal om dit aan die Nederduitse Gerefor
meerde Kerk te skenk, sodat dit deur die hele volk benut 
kon word. Planne is beraam om jaarliks op 16 Desember 
’n fees aldaar te hou, om die Gelofte te herdenk.

Hierdie planne het nie in 1865 gerealiseer nie, maar die 
volgende jaar is die eerste grootskaalse buitelugbyeen-
koms by Bloedrivier aangebied. Vanaf 15 Desember het 
tussen 40–50 waens in ’n laer op die terrein saamgetrek.

Van die Zoeloes wat in die omgewing gewoon het, was 
bekommerd dat die saamtrek vir hulle gevaar sou inhou, 
maar De Jager het hulle gerusgestel dat dit ’n byeenkoms 
ter verootmoediging sou wees en nie ’n militêre aksie nie.

Die oggend van 16 Desember 1866 het Cachet oor Exo
dus 17 vers 15 gepreek. Die teksgedeelte beskryf hoe ’n 
altaar tot eer van die Here gebou word. Daarna was dit 
etenstyd. Teen die middag het die mans en seuns ’n klip
stapel as gedenkteken vir die gebeure van 1838 opgerig. 
Dit is gedoen op die plek waar die middelpunt van die 
laer na bewering 28 jaar tevore was.

Nuuskierige Zoeloes het die gebeure dopgehou en met 
die klipstapeling gehelp deur groter klippe nader te 
rol. Hulle hulp is aanvaar en so is daar saam aan die 
gedenkteken gebou.

Ná afloop van die seremonie het die kinders gesing en 
Cachet het ’n toespraak gelewer waarin hy weer die 
noodsaak om die dag te gedenk, herhaal het. Hy het 

Christus wen by Bloedrivier
Alana Bailey

Pas ná afloop van die Slag van Bloedrivier hou die kommandolede op 16 Desember 1838 ’n dankdiens in die 
laer. Die Voortrekkers herbevestig by dié geleentheid hulle gelofte aan God om dié dag tot sy eer te herdenk, 
alvorens hulle die vlugtende Zoeloes agternasit. Dit kan as die eerste Geloftefees beskou word.

verder gepleit dat die herdenking nie net by dank en 
verootmoediging moes bly nie, maar dat sendingwerk 
ook onder swart ongelowiges onderneem moes word.

Hierdie pleidooi het ’n nuwe dimensie aan die Gelofte 
se inhoud oor die oprigting van ’n kerk verleen: die ko
ninkryk van God moes aan ongelowiges uitgedra word. 

Omdat die Gelofte die onderneming bevat dat die ge-
beure van 1838 aan die nageslag oorgedra moet word, 
het oudstryders ná afloop van Cachet se rede hulle 
herinneringe aan die Slag van Bloedrivier aan die teen-
woordiges meegedeel.

Die aard van die program was nie seëvierend nie, maar 
juis versoenend. Dit word bewys daardeur dat Cachet 
intussen deur middel van ’n tolk vir die swart werkers 
wat saam na die fees gekom het, asook die Zoeloes van 
die omgewing wat steeds daar aanwesig was, gepreek het.

Hy het vertel dat hy die oggend ’n boodskap van die Zoe
loekoning, Cetshwayo (c. 1826–1884), gekry het waarin 
die koning verklaar dat hy bly is dat ’n predikant op dié 
plek ’n godsdienstige byeenkoms kom hou. Cachet het 
Cetshwayo laat weet dat ’n gedenkteken met die naam 
“Vrede” op die plek waar die veldslag plaasgevind het, 
opgerig sou word. Hy het die hoop uitgespreek dat har-
monie voortaan tussen die Zoeloes en die wit inwoners 
van Natal sou heers. Tydens sy preek het Cachet die 
toehoorders aangemoedig om hulle te bekeer.

Die dag se verrigtinge is met gebed en sang afgesluit. 
Hierdie fees sou ’n bloudruk vir duisende toekomstige 
Geloftefeeste wees. Die laertrekproses, eredienste, toe
sprake deur oudstryders, maar ook preke vir teenwoor
diges uit ander gemeenskappe, was kenmerkend van die 
programme van vele byeenkomste gedurende die 19de 
en 20ste eeu.

Dikwels word Geloftefeeste beskryf asof dit saamtrekke 
was wat gekenmerk is deur onverdraagsame nasiona
listiese uitsprake, maar ’n deeglike ondersoek getuig 
daarvan dat verootmoediging en versoening deurlopend 
kernelemente van byeenkomste gebly het.

Juis weer in 1867 is die klipstapel wat by Bloedri
vier opgerig is, vergroot. Een van die deelnemers 
aan die proses was ’n Zoeloekryger, wat ook in 
1838 aan die slag deelgeneem het. So is saam 
aan die geskiedenis gebou. 

Mettertyd het fondsinsamelings vir sendingaksies selfs 
deel van feesprogramme deur die land begin uitmaak 
en soms ook verslae oor sendingwerk deur betrokkenes. 

Deur die loop van die 20ste eeu het die koms van spoor- 
en padvervoer, televisie, toenemende Sabbatsontheili
ging en die botsing tussen Afrikaner- en swart nasio
nalisme tot gevolg gehad dat die versoeningselemente 
soos sendingverwante aksies, preke en redes vir ander 
gemeenskappe, al minder voorgekom het. Die bywo
ning van feeste het oor die algemeen begin afneem en 
programme het al hoe korter geword.

Deesdae is dit verblydend om te sien dat jong Afrikaners 
toenemend by feeste opdaag en in feeskomitees dien. 
Dit lyk ook asof die feesgangers jaarliks toeneem, wat ’n 
verblydende tendens is. Soms is mense se rede waarom 
hulle nie aan die verrigtinge wil deelneem nie, dat dit 
verdelend mag wees. Dit is dan goed om te onthou dat 
die oorsprong van byeenkomste van meet af aan ver
ootmoedigend en in Christus versoenend was – tot so 
’n mate dat selfs die koning van die Zoeloes waardering 
daarvoor gehad het.

’n Oorblyfsel van die klipstapel is steeds op die terrein te sien

Ds. Frans Lion Cachet Ds. Dammes Pierre Marie Huet

Die span by Lig in Duisternis Uitgewers het omtrent 
gewoeker hierdie jaar en groei steeds van krag tot 

krag. Die uitgewery se nuwe aanlyn boekwinkel is ge
durende Oktober geloods en bied iets om in elke smaak 
te val.

Lig in Duisternis Uitgewers se aanlyn boekwinkel bied 
’n wye reeks Bybelgetroue en behoudende Afrikaanse 
literatuur wat op ’n gereformeerde grondslag geskoei is. 
Die uitgewery se kernfokus is om materiaal aan te bied 
wat individue, leiers en kerke sal toerus om Jesus Chris
tus te dien en geestelik te groei.

Die aanlyn boekwinkel is gebruikersvriendelik en inter
aktief en bied ’n aangename koopervaring. Boeke kan 
op twee maniere aangekoop word: Kliënte kan publika
sies aanlyn bestel en by Lig in Duisternis Uitgewers se 
boekwinkel in Pretoria afhaal. Die geriefliker opsie is 
om die boeke per koerierdiens op jou voorstoep te laat 
aflewer. ’n Gerieflike soekfunksie maak dit maklik om 
boeke volgens ’n publikasie se titel of outeur te soek. Die 
boeke is ook ingedeel in 23 afdelings, wat dit vir kliënte 
makliker maak om spesifieke leesstof te identifiseer. Van 
hierdie afdelings sluit in: AP Kerk Amptelike Publika
sies; Etiese vrae; Geestelike groei en Kinderopvoeding.

’n Handige bonus vir kliënte is die opsie om ’n geskenk
bewys vir ’n spesiale geleentheid aanlyn te koop. Wanneer 

die kliënt by die betaalopsie van die mandjie kom, word 
die geskenkbewysnommer ingetik en die afslag word 
verhaal van die boek se prys. Lig in Duisternis onder
steun ook Solidariteit se Helpende Hand Fonds en daar 
is ’n opsie om ’n bedrag van R10 te skenk op enige van 
die aankope. 

“Ons is baie opgewonde oor die aanlyn boekwin
kel en sien daarna uit om ons handelsmerk nog 
verder uit te brei. Die aanlyn boekwinkel bied 
iets vir elke ouderdom. Is jy agt of tagtig – daar 
sal ’n boek vir jou wees,” sê ds. Schalk Strauss, 
publikasiehoof van Lig in Duisternis Uitgewers.

Met die oog op Kersfees, het die uitgewery ook heel-
wat spesiale aanbiedinge by die aanlyn boekwinkel 
beskikbaar en selfs met koerierkoste ingesluit, is dit 
sakpaspryse. Kliënte kan hier na hartelus gaan snuffel 
na die perfekte kersgeskenk vir ’n geliefde. Veral vir die 

Lig in Duisternis Uitgewers  
kry aanlyn woema

20  DIE BOODSKAPPER



kleinspan is daar genotvolle leesstof beskikbaar. Die 
Jasper-reeks bestaande uit elf boeke, geskryf deur CF 
Beyers-Boshoff, is teen afslagprys beskikbaar en is ’n 
ideale kersgeskenk vir enige laerskoolkind. 

’n Spoggerige aanlyn boekwinkel is nie die enigste op
windende projek waarmee Lig in Duisternis Uitgewers 
besig is nie. ONS LIG LUISTERSTORIES is ’n inno
verende luisterstorieprojek in samewerking met Ons 
Tuis-aftreeoorde, wat binnekort geloods word. Dié twee 
organisasies het hande gevat om iets uniek in Afrikaans 
vir kinders wat in ’n tegnologiese era grootword, te bied. 
ONS LIG LUISTERSTORIES het ten doel om kinders 
te prikkel om meer te lees en ook om ’n bewustheid te 
skep rondom die belangrike rol wat ’n ouma of oupa in 
’n kind se lewe speel. Publikasies uit die Lig in Duister
nis-versameling word deur verskeie inwoners van Ons 
Tuis-aftreeoorde voorgelees. Die voorlesings word dan 
met ’n interaktiewe voorstelling van die boek gekom-
bineer en as ’n videoskakel beskikbaar gestel. Hierdie 
videos kan op beide Ons Tuis en Lig in Duisternis se 
webtuistes afgelaai word en dan ook versprei word. Die 

boeke wat in hierdie eerste reeks van ONS LIG LUISTER
STORIES voorgelees word, is ook te koop by die aanlyn 
boekwinkel. Het jy gewonder hoe jy die jongspan hierdie 
vakansie gaan besig hou? Hierdie is die ideale oplossing 
om daardie ledige ure gou-gou te vul. Hou gerus Lig in 
Duisternis Uitgewers se Facebookblad en webtuiste dop 
vir meer inligting aangaande die afskopdatum van ONS 
LIG LUISTERSTORIES. 

Om die digitale reis nóg ’n tree verder te neem, het Lig 
in Duisternis Uitgewers ook ’n nuwe maandelikse nuus
brief Brandpunt gedurende Oktober gepubliseer. Die 
nuusbrief word per e-pos versprei en bevat inligting 
oor die uitgewery se aktiwiteite en jongste publikasies. 
Elke uitgawe van Brandpunt sal beskikbaar wees op die 
Nuusbladsy van die webtuiste en belangstellendes kan 
ook inteken op die nuusbrief deur hulle inligting op die 
tuisblad te laai. 

Lig In Duisternis Uitgewers het ook ’n aktiewe Facebook- 
en Instagramblad, waar daar gereeld bemoedigende en 
inspirerende Bybelverse geplaas word en waar al die 
jongste publikasies en spesiale aanbiedinge van die aan
lyn boekwinkel gesien kan word. 

“Hoewel Lig in Duisternis Uitgewers die digitale 
era aangegryp het, weet ons dat daar steeds ’n 
groot behoefte vir hardeband boeke is. Ons wil 
die 17 miljoen mense wat Afrikaans as eerste of 
tweede taal praat, met hierdie behoudende en 
Skrifgetroue leesstof bedien. Ons glo ons kan 
op hierdie manier ’n wesenlike impak op ons 
samelewing en mense se denkpatrone uitoefen 
en ons jongmense begrond, sodat hulle in die 
toekoms nie mense sal wees wat vir niks staan 
en gevolglik vir alles val nie,” sluit ds. Strauss af.

Besoek gerus Lig in Duisternis Uitgewers se aanlyn 
boekwinkel by www.liginduisternis.co.za LIG IN DUISTERNIS

Met die wêreld wat toenemend besig 
is om te sekulariseer en mense wat al 
hoe meer kerklos en kerkloos raak, 
sou ’n mens dink dat gelowiges juis 
die dringendheid van die verkondig-
ing van die evangelie sou besef. Tog 
lyk dit, veral in Suid-Afrika, asof die 
oes al groter raak en die arbeiders al 
hoe minder. Dit lyk toenemend asof 
jongmanne die roeping om die wêreld 
met die evangelie te bedien, nie eens 
as ’n moontlike beroepskeuse oor-
weeg nie. Wat verder tot die probleem 
bydra, is dat ouderlingerade waar-
skynlik nie genoeg moeite doen om 
moont­like kandidate vroeg te identifi-
seer en hulle op die pad van roepings-

bewustheid te begelei nie.
Voeg hierby die feit dat meer as 

die helfte van die AP kerke tans nie ’n 
leraar het nie en dat die meeste van die 
predikante binne die AP kerkverband 
meer as een gemeente moet bedien, 
raak die prentjie nog meer somber. Ons 
kerkverband behoort te groei, maar 
sonder behoorlike predikantsbedie
ning en verantwoordelike kerkwees, 
gaan dit moeilik gebeur. Ons kan nie 
tevrede daarmee wees om alles bloot 
“in stand te hou” nie. Die Here roep 
immers sy kerk op om sy koninkryk uit 
te brei en die kerk bid dit ook wanneer 
sy vra: Laat u koninkryk kom.

Terwyl die AP Kerk se teologiese 

opleiding met die beste ter wêreld 
vergelyk en, wat gereformeerde 
onderrig betref, beslis vandag as die 
mees behoudende teologiese oplei
dingsinstansie in Suid-Afrika beskou 
kan word, is studentegetalle kommer-
wekkend laag.

Teen hierdie agtergrond skryf prof. 
Koos Adendorff, dekaan Teologie by 
die Afrikaanse Protestantse Akademie, 
op 31 Augustus vanjaar die onder-
staande brief. Hy rig dit aan leraars, 
maar dit is nodig dat ons as kerkver-
band biddend van hierdie dringende 
versoek kennis neem. Mag dit ons in 
beweging bring om ’n verskil te maak 
waar God ons geplaas het.

S M E LT O O N D
•  Desember 2021/Januarie 2022  •

Die oes is groot, maar die arbeiders min

TEOLOGIESE STUDENTE

Ek groet u in die Naam van ons Here Jesus Christus! Ek vertrou dat hierdie skrywe van my u in goeie gesondheid 
aantref en dat dit met u gesin en bediening goed gaan.

Die rede vir my skrywe is om die tekort aan teologiese studente aan die AP Akademie onder u aandag te bring. 
As die Here wil, studeer drie studente die einde van die jaar af. Dan is die driejarige BTh-program volledig 
uitgefaseer. Ons het in 2020 met die nuwe vierjarige Bdiv-program begin. Op die oomblik is daar drie studente 
in die BDiv 1-klas, vier studente in die BDiv 2-klas en vier studente in die BDiv 3-klas. In die BA-program is daar 
drie studente wat die program doen met die oog op teologie. Verder is daar twee studente wat hulle Bybeltale per 
afstandsonderrig voltooi voordat hulle vir die Bdiv-program registreer. In totaal is daar dus 19 studente wat in 
die teologie studeer, waarvan vier nie in die AP Kerk is nie, maar van ander kerkverbande. Hierdie studentegetal 
gee die volgende projeksie vir legitimasie en toetrede tot die bediening. Net die AP Kerk-studente word hier 
in berekening gebring. Verder moet onthou word dat studente wat eers hulle BA-graad afgehandel het, net die 
vierjarige Bdiv-program hoef te doen. Studente wie se studie egter met die Bdiv-program ’n aanvang geneem het, 
moet nog ’n verdere tweejarige nagraadse kwalifikasie verwerf.

Jaargang Aantal 
studente

Geprojekteerde legitimasie
2021 2022 2023 2024 2025 2026 2026 2027

BTh 3 3 3 Uitgefaseer
BDiv 1 3 - - - - - 3 - -
BDiv 2 2 - - - - 2 - - -
BDiv 3 2 - 2 - - - - - -
BA 3 3 - - - - 3 - - -
Tale 2 - - - - - - - 2

Totaal 15 3 2 0 0 5 3 0 2

Ons trek aan die einde van Augustus 2021 en ons het tot op datum nog geen aansoek ten opsigte van teologiese 
studie vir 2022 ontvang nie. Die Fakulteit Teologie is diep besorg oor die gebrek aan belangstelling ten opsigte van 
teologiese opleiding. Ons glo dat ons op die oomblik een van die beste teologiese kursusse in Suid-Afrika aanbied. 
Eweknie-evaluering bevestig dat ons kursus kers kan vashou met die bestes ter wêreld.

In die lig van bogenoemde situasie, het die Senaat goedgekeur dat die klasgeld ten opsigte van teologiese opleiding 
vir 2022 met die helfte gesny word, om sodoende jongmanne te motiveer om vir die kursus in te skryf. Die klasgeld 
vir 2022 beloop R15 400. (’n Verdere R1 500 adminisrasiefooi plus R500 inskrywingsgeld kom by, wat die totaal vir 
die jaar dus R17 400 maak). Ons wil u versoek om ons te help om ons kursus onder lidmate se aandag te bring en 
jongmanne te motiveer om daarvoor in te skryf.

Ons is egter ook diep bewus van die feit dat ons hier met roeping te doen het. As iemand nie deur die Here tot die 
bediening geroep is nie, sal die studie nie sy volle waarde vir die student hê nie. Iemand wat nie waarlik geroep is 
nie, sal ook nie die eise en druk van die bediening kan volhou nie. Die Here se Woord gee vir ons die strategie ten 
opsigte van dié saak: Toe sê Hy vir sy dissipels: Die oes is wel groot, maar die arbeiders min. Bid dan die Here van 
die oes, dat Hy arbeiders in sy oes mag uitstuur (Mt. 9:37–38). Sal u nie asseblief saam met ons bid dat die Here 
manne sal opwek tot die bediening van die Woord nie? Ons bid vir geroepe Godsmanne wat onvermoeid in die 
oesland sal arbei totdat die volle oes ingesamel is.

Baie dankie vir u vriendelike, dog dringende aandag aan hierdie saak. Ons bid as Fakulteit Teologie u die ryke seën 
van die Here toe op u bediening.

PRETORIA OORNAG KAMERS
Rustig en skoon. Naby N1,  

Menlyn Mall en vyf hospitale.  
Selfsorg.

Kontak Rosi by 082 748 5042

VOORNEMENDE EN HUIDIGE KOVSIES 2021.  
Vind u geestelike tuiste en skakel in by ons bedrywighede. AP Kerk Bainsvlei – Kontak ons by 082 614 5857

SUIDKUS MARGATE
Loopafstand van hoofstrand.  

2 Slaapkamer – 6 persone. See- en brander-uitsig 
van balkon. 2 x onderdak parkering

Skakel Liezl vir tariewe 082 788 9304 of  
skakel of sms Thys: 082 921 1922

OORNAGVERBLYF  
Pretoria (Waverley)

Tuinwoonstel in stil rustige omgewing.  
Veilige parkering in erf.

Skakel Ina by 079 872 3357

Wili-werk-ni
Ten volle toegeruste vakansiewoning op die 

grens van Margate en Uvongo. Loopafstand na 
die strand. Pragtige see-uitsig. Billike tariewe

Skakel Willie of Poppie Brits: Tel. 039 317 2076, Sel: 082 746 4852
Queenstraat 18, Uvongo

Voornemende en huidige PUK-studente
Drie en-suite gemeubileerde kamers en twee 
gemeubileerde eenslaapkamer woonstelle.  

1,5 km van NWU-kampus, elektriese omheining  
en reaksie sekuriteit met veilige parkering.
Kontak Willem Davel: 082 338 7386 of 

Mias van der Ryst: 083 229 1951

RUSTENBURG

Doopplegtigheid
Op 12 September 2021 is Dihandré van 
Niekerk, die seuntjie van André en Janine, deur 
ds. Nico Grobler gedoop. Op die foto is hulle 
in die middel, Janine se ouers links en André 
se vader, Sakkie, regs. Ongelukkig is Ouma 
Miems op 4 Augustus 2021 aan COVID-19-
verwante komplikasies oorlede.

Gemeentelike aktiwiteite
Op 19 September 2021 het Pieter le Roux van 
Creation Ministries International ’n praatjie 
aangebied: GÉNESIS AS GRONDSLAG VIR DIE 
EVANGELIE. Die praatjie was baie interessant 
en die geleentheid is goed bygewoon.

Barmhartigheidsdiens
Die gemeente het fluks bygedra en op 14 Julie 
en 11 Oktober het Lighthouse Kinderhuis die 
skenkings kom oplaai.

In memoriam
Met leedwese het ons kennis geneem van lidmate wat oorlede is, naamlik Oom Willem Greyling en 
Tannie Marie Kotze. Ds. Nico Grobler se vader is aan die einde van Augustus oorlede. Ons innige 
simpatie aan hulle naasbestaandes.

Micky Badenhorst

Doopplegtigheid

Barmhartigheidsdiens

Gemeentenuus

ASJAS: Eerstejaars- en Studentekamp (7–11 Januarie 2022)
ASJAS is AP Kerk Pretoria-Oos se Studente Jeugaksie en die geestelike tuiste van studente in Pretoria. Dit is die plek 
om geestelik te groei en toegerus te word vir ons daaglikse lewe. Hier word vriendskappe gesmee wat ’n leeftyd sal 
hou, onder mense wat dieselfde dink en glo as jy.

Dit is weer daardie tyd van die jaar waar ons opgewonde word om ons toekomstige eerstejaars te ontvang en deel 
te maak van ons ASJAS-familie. Dit begin alles met ’n wonderlike kamp wat slegs werklik suksesvol sal wees as ons 
al die voornemende eerstejaars van Pretoria op die kamp kan verwelkom. Dit is ’n gulde geleentheid vir ouer en 
nuwe studente om te ontmoet en om ons identiteit as Christenstudente te bou. 

Die kamp vind plaas 7–11 Januarie 2022 te Edenkampterrein, ongeveer 45 km buite Pretoria. Die koste beloop 
R1 000 per persoon wat vervoer vanaf AP Kerk Pretoria-Oos, verblyf, kos en so meer insluit. Kom geniet dit saam 
met ons. Die kerkverband subsidieer die kamp met R300 per student, as ’n belegging vir die toekoms van die 
kerkverband. Dit beteken ’n student se koste beloop net R700 vir die kamp. Ons versoek die tuisgemeentes van die 
studente om ook ’n bydrae te maak om dit vir studente moontlik te maak om op die kamp te kan gaan.

Vir meer inligting en inskrywingsvorms kontak: Marina Kapp (saakgelastigde) by die kerkkantoor:  
012 361 7574 of admin@apkpo.co.za / Ds. Attie Boshoff by 071 229 3035 of attie.boshoff@apk.co.za

BARKLY-OOS

Legitimasie:  
prop. Adriaan Bester
Die gemeente van Barkly-Oos vier die 
legitimasie van proponent Adriaan Bester 
op 7 November 2021. Dit is die eerste 
legitimasiegeleentheid in die gemeente se 
geskiedenis en is deur vele vriende uit die 
gemeenskap bygewoon.

Ds. Markus Mattheus het die erediens 
waargeneem. Die Woordverkondiging 
was uit Jesaja 6 met die tema: God 
maak ons rein en daarom kan ons met 
vrymoedigheid die boodskap van die 
Bybel verkondig.

Dit is die gemeente se gebed dat Adriaan 
se inwendige roeping ook spoedig deur 
’n uitwendige roeping bevestig word.

Ingestuur

Ds. Markus Mattheus en prop. Adriaan Bestser

WATERBERG

Wyse gryses
Ná al die maande van streng COVID-19-
inperkings is ons weer aan die gang. Ons 
het op 20 Oktober 2021 ’n genotvolle 
uitstappie na ’n wildsplaas gehad. 
Ons gashere was Danie en Minnie van 
Vuuren. Hulle het geen moeite ontsien 
om die dag vir die oues so aangenaam 
as moontlik te maak nie.

Ons het eers op ’n wildsrit gegaan en 
het baie wild gesien. Om in die buitelug 
en natuur te wees, was ’n belewenis. 
Terug by die kamp het ons heerlik gekuier 
en nuuswaardighede uitgeruil. Ons is 
trakteer op smaaklike wors, pap en slaaie. Daar was natuurlik ook poeding vir dié met ’n soettand. 
Nogmaals baie dankie, Danie en Minnie, vir al jul vriendelikheid en gasvryheid.

Baie mense sê die ouderdom eis sy tol, maar beslis nie wat betref hierdie vyf pragtige dames nie. Hulle 
is gesamentlik meer as 400 jaar oud en steeds aanskoulik.

Stoffel Visser

V.l.n.r: Soekie van Tonder, Ann Jacobs,  
Elsabe Prinsloo, Rina Höll en Lulu Potgieter.

Gemeentenuus

THABAZIMBI

Basaar
Ten spyte van die COVID-19-pandemie, het ons ’n baie susksesvolle mini-basaar gehou. Gedurende 
hierdie moeilike tyd was dit ’n mooi geleentheid waar mense bymekaar kon kom en net lekker kon 
saamkuier. In die laat someroggendson kon kerklidmate en besoekers onder die Apiesdoringbome 
gesellig verkeer en net bietjie vergeet van die pandemie waarin ons wêreld verkeer. Dit was ’n baie 
geseënde geleentheid waar die gemeente en die gemeenskap bymekaar kon kom. Ons dank ons 
hemelse Vader dat dit so geseënd was. 

Bekendstelling van 
gemeenteresepteboek 
Ná twee jaar se beplanning, het die susters 
se resepteboek die lig gesien. Kerklidmate is 
versoek om hul gunsteling resepte aan die 
sameroepster te voorsien. By sommige van 
die resepte is foto’s van die betrokke lidmate 
geplaas. Die boek is amptelik ná afloop van 
’n erediens, deur suster Martmarié Marais aan 
die kerkraad oorhandig. By hierdie geleentheid 
was die plaaslike koerantjie, Die Pos, ook 
teenwoordig, waarna ’n berig in die koerant 
geplaas is (kyk op die agterblad).

Ontvangs van nuwe lidmate
Die gemeente is geseënd om gedurende die jaar te groei en nuwe lidmate by drie geleenthede te 
kon verwelkom. Wat verblydend is, is dat daar ouer sowel as jonger lidmate met kinders is wat deel 
van die gemeente word. Ons bring alle lof en eer aan ons hemelse Vader: Sy genade en liefde is 
so groot.

Kotie Grimes

Bekendstelling van gemeenteresepteboek

Nuwe lidmate Nuwe lidmate

Wil u in Die Boodskapper adverteer? Stuur ’n e-pos na boodskapper@apk.co.za

KEMPTON PARK

Bevestiging van kerkraadslede
Op Sondag 13 Junie 2021 is daar ses kerkraadslede bevestig: twee ouderlinge en vier diakens. 
Agterste ry van links na regs: Hanno Jansen van Vuuren (diaken) en sy pa, Hannes Jansen van Vuuren 
(oudl.), Theuns Potgieter (oudl.) en ouderling Georg Landsberg (sr.). Reg voor ouderling Georg 
Landsberg (sr.) staan sy seun, diaken Georg Landsberg (jr.). Voorste ry van links na regs: dr. Andre 
Aikman (oudl.), dr. Theuns Snyman (leraar), Ian de Paiva (diaken ) en Koos van Wyk (diaken). Inlas: 
Inus Bosman (diaken).

Dit is nie die eerste keer dat vaders en seuns saam op die kerkraad dien nie, maar nogtans is dit 
iets besonders wanneer vaders en seuns die Here saam kan dien op die kerkraad. Ons bid al ons 
kerkraadslede seën met hul ampstermyn toe.

90ste verjaarsdagviering
Op 18 Junie het oom Jakkie Swart sy 90ste 
verjaarsdag gevier. Dit is ’n groot seën, 
aangesien oom Jakkie ’n paar jaar gelede 
baie siek was en ons nie gedink het hy het 
meer lank om te leef nie. Oom Jakkie is ons 
oudste lidmaat. Oom Jakkie het, en doen 
steeds, baie vir die kerk. Onlangs het hy 
plaveisel by die kerk laat lê. Oom Jakkie, 
namens die kerkraad en die gemeente wil 
ons dankie sê en ons bid dat die Here u nog 
lank vir ons gemeente, vir tannie Thelma, u 
kinders en kleinkinders sal spaar. 

Marietjie Snyman

Bevestiging van kerkraadslede

Oom Jakkie saam met sy mense

POTGIETERSRUS

Kerkkamp 2021
Ons het met groot opgewondenheid die slapies afgetel 
vir hierdie jaar se kerkkamp. Dit is vir ons gesin elke jaar 
’n hoogtepunt op ons kalender. 

Die son het ons gebraai, maar steeds het dit ons nie 
gestuit om langs die dam te gaan visvang nie. Pappa 
moes ons help met die visstok en die aas en alhoewel 
die visse nie gebyt het nie, kon ons lekker langs die 
viswaters God se natuur geniet.

In ons vrye tyd kon ons in die plaasdam swem – seker vir 
enige kind ’n hoogtepunt. Al ons kinders het vir ure in die 
water baljaar en daar was selfs ’n trapbootjie waarop ons 
kon vaar. Ons het ook op ’n waterglybaan langs die dam 
gegly. Meneer Jan en juffrou Charlé het ons kinders spe-
letjies laat speel. Ons het heeltyd net lekker gekry. Ouma 
Charlotte het gesorg vir die allerlekkerste kos, nageregte 
en lekkers en ons het ons trommeldik aan alles geëet.

Ons het gedurende ons kontaksessies geleer van al die uitdagings, soos die pandemie, wat ons 
moet oorkom en die wapenrusting van God waarmee ons hierdie uitdagings kan bekamp. Almal het 
Saterdagoggend die berg uitgeklim en oggendgodsdiens gehou en die son sien opkom. Ons was 
almal verstom om die wonder van God se natuur te kon beleef. Dit was die beste kerkkamp ooit.

Geskryf deur: Carine Möller (10 jaar)

VOLKSHULP 2000
Volkshulp 2000 is ’n geregistreerde, 

nie‑winsgewende welsynorganisasie wat na 
hulpbehoewende volksgenote omsien. Volkshulp 

2000 ontvang geen hulp van die Staat of 
buitengewoon groot ondernemings nie.  

Ons is ten volle afhanklik van donasies en ander 
skenkings deur volksgenote. Hulpbehoewende 

volksgenote se getalle neem toe. Gesinne, kinders 
en bejaardes is die slagoffers van omstandighede 

buite hulle beheer. Ons doen ’n beroep op 
volksgenote om ons te help om die toenemende 

nood te bestry. Belastingkortingsertifikate is 
op aanvraag beskikbaar.

Straatadres:  
Steadlaan 246, Queenswood, Pretoria

Tel. nr.: 012 755 8201/2,
Posadres: Posbus 11824, Queenswood 0121

Bankbesonderhede:  
Tjekrekeningnommer: Absa 10176514,  

takkode: 632 005

By voorbaat baie dankie vir u bystand

BLOKKIESRAAISEL ANTWOORDE: NOVEMBER 2021, BL. 17

KEMPTON PARK

Belydenisaflegging, doop en 
lidmaatverwelkoming
Op Sondag 8 Augustus het Shiminé Coetzee belydenis 
van geloof afgelê en is sy gedoop. Shiminé is diaken 
Hanno Jansen van Vuuren se vriendin. Durandt Pieterse 
is as nuwe lidmaat in ons gemeente verwelkom. Hy is ’n 
voor finale jaar teologiese student by die AP Akademie 
en die verloofde van Janca Jansen van Vuuren. Ons 
heet Durandt en Shiminé baie welkom in ons gemeente. 

Huldeblyk  
(deur ouderling Hannes Jansen van Vuuren)

Broer Dolf Venter is op 7 Augustus in die ouderdom van 
64 jaar van ons weggeneem. Hy was ’n kerkraadslid en 
was lank die voorsitter van die Finansiële Kommissie. 
Dolf sal onthou word as die persoon wat altyd bereid was 
om ander te help; eerste om hulp aan te bied. Met die 
diakonie se “Jonk van hart”-funksies was hy altyd betrokke 
met sy jukskeistel, altyd bereid om eerste die gazebo’s 
op te slaan en te help opruim. Hy het tyd gemaak vir 
jongmense en hulle het groot respek vir hom gehad.

‘n Geval waaraan ek dink, was toe daar ’n probleem 
by ’n lidmaat was en ek die leraar geskakel het en hy 
ongelukkig nie beskikbaar was nie. Die eerste persoon 
aan wie ek gedink het, was Dolf. Ek het die probleem 
aan hom verduidelik en nog voor ek hom kon vra om 
saam te gaan het hy gesê: “Kom haal my, dan gaan 
ek saam”.

Dolf het God altyd eerste gestel. Sy vrou Carin, sy familie en sy volk het hom baie na aan die hart 
gelê. Hy was ’n groot man met ’n baie klein hartjie. As Dolf gesê het die son skyn, kon jy hom glo: 
Hy was ’n man van sy woord. Hy was ’n steunpilaar in die gemeente, iemand na wie almal opgekyk 
het en sy heengaan laat ’n groot leemte. Dolf gaan beslis gemis word in AP Kerk Kempton Park.

Dolf, rus in vrede by jou Skepper.

Marietjie Snyman

Shiminé Coetzee en Durandt Pieterse

Dolf Venter

Hartenbos vakansie-akkomodasie
Marjohandie Woonstel: 3 slaapkamer, 2 badkamer, oopplan kombuis en leefarea. Slaap 6 persone.  

DSTV, wasmasjien, skottelgoedwasser, tuimeldroeër, onderdak ingeboude braai. Loopafstand van die see.

Die Huisie: 3 slaapkamer, 2 badkamers, oopplan kombuis en leefarea. Slaap 6 persone.  
DSTV, wasmasjien, verskuifbare braaier. Loopafstand van die see. 

Bring eie bad- en swemhanddoeke. Geen troeteldiere of bediendes nie. Kontak Cornelle 082 377 4896

Ek verstaan haar wegskram. Die ANC-propagandis
te laat nie ’n openbare vakansiedag of toespraak 

verbygaan sonder om hierdie gebeure weer op te diep 
nie. Polities korrekte stilswye en wegskram help, maar 
gee ongelukkig geleentheid aan die ANC-propagan
diste om hulle weergawe van daardie gebeure oor te 
dra as die enigste waarheid. Huidige skoolhandboeke 
bevestig dan ook hulle eensydige weergawes as die 
enigste waarheid.

Wat is waarheid? Leopold Scholtz verduidelik dit 
soos volg: Die waarheid is dat Tafelberg groot en 
plat is. As jy egter van voor of van agter of van die 
kant af kyk, lyk Tafelberg elke keer anders. Net so 
kyk elkeen na die waar­heid deur sý spesifieke bril.

Onlangs kyk ek na die Afrikaanse televisienuus. Die 
verslaggewer sê: “Vyf lede van die Vulindlela-familie 
is in 1964 by die Pretoria-Sentraal gevangenis teregge
stel. Die misdaad: Politieke aktivisme.” Dit klink wreed 
en baie onbillik van die vorige regering. Vyf mense 
tereggestel net omdat hulle van die vorige regering en 
apartheid verskil het!

Die verslaggewer gaan verder en vertel van John Har
ris. Harris was die enigste wit politieke gevangene wat 
in die Sentrale gevangenis tereggestel is. Duidelik ook 
oor sy politieke aktivisme teen apartheid.

Aartsbiskop Desmond Tutu het die giftigste toesprake 
teen die vorige regering en teen apartheid gehou. Se
kerlik was dit ook politieke aktivisme. Tog is hy nooit 
daaroor in die tronk gegooi nie. Hoe klop dit nou? 
Waarom die dubbele standaarde?

Nadat van hierdie persone tereggestel is, het mnr. 
John Vorster as destydse minister van Justisie gesê 
dat niemand ooit in Suid-Afrika ter dood veroordeel 

is net omdat hy teen apartheid gekant was nie. Hierdie 
persone is tereggestel omdat hulle onskuldige mense 
vermoor het. Dit is die anderkant van die prentjie wat 
tans berekend verswyg word. Tot 1994 het Suid-Afri
ka, soos baie ander lande, die doodstraf as straf vir 
moord gehad. 

Op 4 Februarie 1963 ontspan Norman en Elizabeth Grob
belaar langs die pragtige Basheerivier in die Oos-Kaap. 
Saam met hulle is hul twee tienderjarige dogters en ’n 
vriend, Derek Thompson. Hulle kampeer in woonwaens.

Dié nag is hulle uit die bloute aangeval en op ’n uiters 
wreedaardige manier met pangas doodgekap. Vyf lede 
van die Vulindlela-familie het die moorde gepleeg. Uit 
latere verslae blyk dit dat hulle lede van die PAC was 
wat geglo het dit is tyd dat die oorlog teen die wittes 
moet begin. Hulle is verhoor, aan moord skuldig bevind 
en tereggestel. 

Die Waarheidskommissie veroordeel die voorval as 
’n ernstige menseregteskending, omdat onskuldige 
burgerlikes ongevraagd doodgemaak is en daar geen 
sprake van ’n militêre teiken was nie (hoofstuk 5, bl. 
703 paragraaf 9).

Die TV-verslaggewer beskryf die rede vir die tereg
stellings as politieke aktivisme. Het hy nie al die feite 
gehad nie of verswyg hy dit berekend? Die persone 
wat tereggestel is, se foto’s verskyn as helde van die 
bevrydingstryd in ’n museum by die Sentrale gevange
nis. Sou dit nie billik wees om ook die foto’s van hulle 
onskuldige slagoffers, die Grobbelaar-gesin, daarby te 
plaas nie? Dan het ons die hele prentjie oor die konflik 
en geweld van die verlede.

Waar pas John Harris in?

Dit is spitstyd Vrydagmiddag 24 Julie 1964 op die Jo
hannesburgse stasie. Daar is ’n opgewondenheid in 

met Pieter & Pieter met Pieter & Pieter 

Moord, terreur en politieke aktivisme
Dr. Pieter Mulder

“Terroriste of vryheidsvegters, Sharpeville of die stasiebom. Ek wil nie meer hoor van 
die ‘struggle’ van die verlede nie,” sê ’n dame onlangs aan my.

IN DIE SPORE VAN GISTER

Vervolg op bl. 32

Soos wat jy haastig wegstap om ’n goeie sitplek in die 
kleuterkamer te soek, gebeur een van twee dinge met 
jou: óf jy kry ’n warm gevoel in jou hart, kyk met ver-
lange na jou beter helfte en fluister: “Ag, kom ons kry 
nog enetjie,” óf jy kry nie kans om enige iets te voel of 
te fluister nie, want die Bybels het uit jou oorvol arms 
geval en die een kind wie se hand julle nie kon vashou 
nie, het ontsnap en is besig om die nuutste uitgawe van 
Die Boodskapper van die tafel af te gooi.

Ons tweeling is in 2018 gebore en toe hulle so ses maan
de oud was, het die warm gevoel ons getref en ons het 
vir mekaar gefluister: “Ag, kom ons kry nog enetjie.” ’n 
Boetie is in 2019 gebore. Die enigste gevoel wat ons nou 
kry as ons ander fraai, uitgevatte kleuters by die kerk 
sien, is verligting dat dié kinders nie ons s’n is nie! 

Wat is deesdae vir ons moeiliker as om kerk toe te 
gaan? Vakansies! 
’n Naweek by my ouers in die Bosveld is net moontlik 
met ’n óú Venterwaentjie. Hoe anders pas jy genoeg kos, 
klere, doeke, “wetwipes”, kos, motorfietsies, sonbrand
room, die opblaasswembad, ekstra klere, kos, “Bumbo”- 
stoeltjies, bottels, kos, klere vir die drie ander moontlike 
seisoene, twee miniatuur Schnauzers en hulle bagasie, 
’n stootwaentjie, die mediese kas met medisyne vir elke 
moontlike ding wat kan skeefloop, doeke en formulemelk 
in ’n normale motor? 

Vakansietyd is gewoonlik strytyd oor bestuurtyd. Die 
een wat bestuur, is die wenner, want hý (en ek sê doel-
bewus hy) moet uiteraard heeltyd “op die pad fokus”. 
Die ander een, die verloorder, moet heelpad die selfoon 
met afgelaaide Paw Patrol regop hou; bottels oor en weer 
aangee; keer dat een kind per ongeluk aan die ander een 
raak en sover moontlik die motor skoonhou. Terug by 
die huis ná die vakansie, is dit tasse uitpak, klere was 
en die huis in orde kry voor die werksweek weer begin. 
Dankie tog! Ten minste is daar darem ’n tydjie om asem 
te skep by die werk.

Rus
God het op die sewende dag gerus, nie noodwendig 
omdat Hy rus nodig gehad het nie, maar omdat Hy ge
weet het dat óns rus nodig gaan hê.

Om gebalanseerd te lewe, moet daar ook tye van 
rus wees. Ons moet kan wegbreek van die dinge 
wat ons elke dag doen, sodat ons kan reflekteer 
oor ons lewe en oor God. Sonder rus, hardloop 
ons soos rotte op ’n wiel – elke dag vinniger, 
maar ons kom nêrens uit nie.

Vind rus by die Kruis
Voel jy uitgerus nadat jy en jou jong gesin vir ’n naweek 
weg was? Meestal is die antwoord op hierdie vraag onge-
lukkig “nee”. Ek en my man het lankal besluit dat ons ’n 

VAN KARSTOELTJIE TOT BESTUURDER

Vakansie – ’n ouer se hardste werk
Charlotte Fourie

Dit is Sondagoggend voor kerk. By die deur staan daar ’n nuwe mamma met haar 10-maande jonge seuntjie 
en gesels met die ouderling wat ons temperatuur meet en ons hande spuit. Die seuntjie sit tevrede op sy ma 
se heup. Hy het vellies aan (presies soos jou oupa s’n!), ’n blou knopieshemp ingesteek in ’n bruin kakiebroek 
en ’n donkerblou strikdas wat die prentjie mooi afrond. Jy groet nie eers die ma of die ouderling nie – jy het 
nét oë vir die pragtige seuntjie. Hy lag toe hy jou oog vang; sy armpies begin waai terwyl jy hom speels kielie. 
Die ma en ouderling het ophou gesels en kyk met groot genot na die seuntjie se reaksie. Skielik is die oomblik 
verby, die volwassenes groet mekaar en almal beweeg aan. 

Vervolg vanaf bl. 30

Moord, terreur en politieke aktivisme

“naweek-trippie” of ’n vakansie by die see eers baie goed 
oorweeg voordat ons die motor en die sleepwa pak en 
ry. In die meeste gevalle is dit minder inspanning om 
eerder net by die huis te bly. 

Ons hoor dit Sondae en ons weet dit eintlik goed: 
daar is rus by God vir diegene wat onder die swaar las 
van sonde steier, maar net so is daar ook rus by God 
vir jong ouers wat swaar finansiële laste moet dra om 
hulle gesinne te onderhou; daar is rus vir ouerpare wat 
by mekaar verbyleef in hul opoffering om die kinders 
groot te kry; en daar is rus vir ouers wat onder die las 
van roetine en spanning steier. 

Daar is ’n staande uitnodiging vir jou om by God te rus 
– enige tyd van enige dag. Kom met jou kinders en die 
uitdagings wat ’n jong gesin ervaar en gee dit vir Hom. 
Moenie probeer om met jou eie pogings teen die onein
dige “leer van menslike vakansies” na vrede op te klim 
nie. Rus in Hom en vind volmaakte vrede – dié vrede 
wat jou verstand te bowe gaan.

Maar die wat op die Here wag, kry nuwe krag; 
hulle vaar op met vleuels soos die arende; hulle 
hardloop en word nie moeg nie, hulle wandel en 
word nie mat nie (Jes. 40:31).

die lug, want die volgende dag speel die Springbokke 
in ’n rugbytoets teen die Franse. Baie mense kom per 
trein in Johannesburg aan. 

’n Jong wit man in ’n bruin pak plaas ’n tas naby ’n 
bankie op perron 7 en 8. Hy skarrel vinnig weg en staan 
’n ent daarvandaan en kyk na die tas. ’n Omstander 
wonder waarom hy die tas so dophou. 

Op die bankie sit Glynnis Burleigh (12) en haar ouma 
Ethel Rhys (77). Hulle wag op ’n trein. Glynnis het die 
etiket op die tas gaan lees. Daarop staan dat die eienaar 
oor tien minute terug sal wees. 

Om 16:25 kry die Spoorwegpolisie ’n oproep dat daar 
’n bom op die stasie gaan ontplof. Agt minute later, om 
16:33, ontplof die bom voordat die stasie ontruim kan 
word. Die bom ontplof met ’n verblindende 
flits. Binne-in die tas was agt dinamietkerse.

Omdat Harris twee liter petrol binne sy bom 
geplaas het, het Glynnis en haar ouma gru-
welik verbrand. Ouma Rhys is na ’n maand 
se lyding oorlede. Haar kleindogter, Glynnis, 
se 70% brandwonde het veroorsaak dat haar 
gesig onherkenbaar verbrand en vir die res 
van haar lewe misvorm is. ’n Traumatiese 
gebeurtenis vir ’n twaalfjarige meisie met 
haar lewe nog voor haar.

Drie-en-twintig ander mense is ernstig be-
seer en verbrand. Die driejarige Cornelia 
Koekemoer is een van hulle.

Dieselfde aand word John Harris gearresteer. In die 
hof argumenteer hy dat hy net ’n groot ontploffing as 
demonstrasie wou maak. Hy het gehoop die polisie sou 
die stasie ontruim. Hy was ’n onderwyser in Johannes-
burg en lid van die African Resistance Movement. Hy is 
aan moord skuldig bevind en tereggestel. 

Is dit onbillik om ’n foto van Glynnis en Cornelia se ge
sigte, met hulle littekens, langs Harris s’n in die museum 
te plaas? Wat van foto’s in die museum van daardie 
ANC-lede wat sonder verhoor deur ander ANC-lede 
in kampe in Angola tereggestel is? Verskeie verslae is 
daaroor geskryf. Wat van die 505 halssnoermoorde 
wat deur ANC-ondersteuners gepleeg is? Later is uit
gevind dat talle van die vermoordes onskuldig was en 
met iemand anders verwar is. In watter museum moet 
hulle herdenk word?

George Orwell het in sy boek 1984  
geskryf: Hy wat die hede beheer, 
beheer die verlede, sodat dit by sy 
huidige doelwitte kan pas.

Maar, geskiedenis sonder konteks 
word propaganda. Daarom die fei
te hierbo, om meer konteks te 
bring. Nog baie tyd gaan verloop 
voordat ons by die volle waarheid 
en die hele Tafelberg uitkom. In
tussen durf ons nie toelaat dat 
die ANC-propagandiste wegkom 
met slegs húlle weergawe van die 
waarheid nie. 

LIG IN DUISTERNIS

John en Anne Harris

LIG IN DUISTERNIS

Kerstyd is ’n tyd van musiek en liggies. Daar word ook 
hard probeer om die wêreld so ’n bietjie beter en 

gelukkiger te maak. In kinderstories en selfs in musiek word 
daar oor die Kersfeesgees of die “Christmas spirit” gepraat 
en gesing. As jy vra presies wat die Kersfeesgees is, dan 
verduidelik mense dat ons met Kersfees meer vrygewig 
moet wees: Ons moet probeer om vrede te maak, want 
Kersfees is mos ’n tyd van liefde en omgee. Dit klink alles 
baie mooi, nie waar nie? 

Ongelukkig is dit baie keer maar net ’n prentjie wat ons 
in ons gedagtes het. As jy verby die flikkerende liggies, 
die toegedraaide geskenke en die harde kersmusiek kyk, 
is Kersfees soms ’n tyd van groot hartseer. Partykeer 
baklei mense baie lelik. Ander kere is jou hart seer omdat 
jy iemand mis wat nie hierdie jaar by jou kan wees nie – 
miskien is die persoon oorlede, miskien is jou ouers geskei. 
As julle gesin geldelike probleme het, is Kersfees weer op 
’n ander manier moeilik, want jy moet kyk hoe almal hulself 
geniet terwyl jy droëbek eenkant moet staan, omdat jy nie al 
die feestelike bykomstighede en geskenke kan bekostig nie. 

Jy sal agterkom dat Kerstyd hierdie goed wat op hulle eie 
erg is, skielik baie erger maak. Die slegte nuus is dat dit 
ongelukkig altyd so gaan wees. Sien, met Kersfees wil ons 
graag van ons probleme vergeet – ons wil probeer maak 
asof die wêreld perfek is. Maar dit is nie. 

DIE VREDE WAT MENSE NIE KAN VERSTAAN NIE

Die enigste manier hoe iemand 
sonder God vrede kan hê, is deur 
te maak asof daardie probleme 
nie bestaan nie – en dit werk nooit 
nie. Jy kan jou probleme net vir 'n 
sekere tyd lank ignoreer.

Ek skryf hierdie dinge nie om 
van jou ’n suurknol te maak nie. 
Ek probeer jou eintlik wys dat 
“goedkoop” vrede eintlik glad nie 
vrede is nie. Die goeie nuus is dat 
daar wel vrede is en dat hierdie 
vrede nie sal ophou as Kersfees 
verby is nie. Filippense 4:4–7 gee 
vir ons die Bybel se resep:

Verbly julle altyd in die Here; 
ek herhaal: Verbly julle! Laat 
julle vriendelikheid aan alle 
mense bekend word. Die 
Here is naby. Wees oor niks 
besorg nie, maar laat julle 
begeertes in alles deur gebed 
en smeking met danksegging 
bekend word by God. En 
die vrede van God, wat alle 
verstand te bowe gaan, 
sal julle harte en julle sinne 
bewaar in Christus Jesus.

Paulus leer ons om nie ons vrede 
in die dinge rondom ons te soek 
nie, maar by God. Dit beteken dat 
wanneer jy jou Bybel lees, jy die 
hele tyd moet vra: Wat lees ek 
waaroor ek bly kan wees? 

Paulus gaan dan verder: Behandel 
mense nie soos wat hulle verdien 
om behandel te word nie – wees 
vriendelik teenoor alle mense 
(ja, ook die slegtes). Onthou: Jý 
hoef hulle nie te straf vir wat hulle 
verkeerd doen nie. God is naby. 
Hy sien alles. Hy sal sorg dat die 
regte mense vir die regte foute 
gestraf word, al gebeur dit eers op 
die oordeelsdag.

En ja, daar gaan dinge wees wat 
jy nodig het. Moenie kwaad, bang 
of ongelukkig word wanneer jy dit 
nie het nie. Gaan praat met God 
daaroor. Hy het belowe dat Hy vir 
jou sal sorg. Hy sal vir jou gee wat 
jy nodig het. Wanneer Hy dit doen, 
onthou om vir Hom dankie te sê.

Wanneer jy leer om God só te 
vertrou, sal jy ’n vrede in jou 
hart kry wat niemand by jou kan 
steel nie, selfs al probeer hulle. 
Inteendeel, ander mense sal baie 
keer nie kan verstaan hoe jy vrede 
kan hê terwyl hulle wil bars van 
kwaad of hartseer of bangheid nie. 

Met Kersfees probeer ons baie 
keer om “vrede” in geskenkpapier 
toe te draai en dit werk nie. Maar 
God se vrede is ’n geskenk wat Hy 
vir almal gee wat Hom soek – en 
dit is tydloos. Soek opgewonde 
na God se geskenk van vrede – dit 
raak nooit oud en opgespeel nie.

IN ’N KRIP
Op ’n dag het daar ’n Romeinse 
soldaat in Násaret aangekom met 
’n brief van die keiser van Rome. In 
die brief was ’n belangrike bood­
skap wat almal moes hoor. Die 
soldaat het in die middel van die 
dorpie gestop, sy keel skoonge­
maak en met ’n harde stem begin 
lees: “Aandag! Keiser Augustus 
wil weet hoeveel onderdane hy 
het. Daarom moet almal se name 
neergeskryf word, maar dit moet 
gebeur in die dorp of stad waar 
jou familie bly. Die keiser wil hê dat 
almal dit dadelik moet doen!” 

Josef en Maria het ook albei 
gehoor wat die soldaat sê. Hulle 
het bekommerd na mekaar gekyk. 
Dit was amper tyd dat Maria se 
babatjie gebore moes word en 

nou wil die keiser hê dat hulle baie 
ver moet loop om getel te word. 
Hulle name kon nie in Násaret 
neergeskryf word nie, want hulle 
albei was familie van koning Dawid 
en hy was afkomstig van Betlehem. 

Dit was ’n moeilike pad, maar hulle 
moes gaan. Die keiser het ’n opdrag 
gegee. Hy het oor baie lande 
regeer en hy was ’n magtige man. 
As hy iets beveel het, het almal dit 
gedoen. Maria het ’n paar goedjies 
ingepak: kos, klere en ’n paar lakens. 
Saam het hulle toe die reis begin.

Dit was ’n lang pad, maar hulle het 
ná ’n week se loop in Betlehem 
aangekom. Betlehem was ’n groot 
stad en dit was maar altyd ’n bietjie 
besig. Maar nóú was die stad 

verskriklik besig. Dit was ’n gewoel 
en ’n gewerskaf, want almal het 
gekom om getel te word.

Josef en Maria het dadelik begin 
soek na ’n plek om te bly. Josef het 
aan die herberg se deur geklop en 
gevra: “Kan ons asseblief hier slaap? 
My vrou is swanger en ons babatjie 
is op pad!” Die herbergier het net sy 
kop geskud: “Jammer, ons is klaar 
vol. Hier is niks meer plek nie!” Toe 
het hy die deur weer toegemaak. 
Josef en Maria het bly soek, maar 
hulle kon geen blyplek kry nie!

Uiteindelik het hulle ’n plekkie 
opgespoor. Ongelukkig was dit nie 
’n baie gemaklike plek nie. Hulle 
moes tussen die diere slaap, want 
dit is al plek wat daar was. Maria 
was baie moeg. Hulle slaapplek 
was gelukkig warm en droog. Sy 
het geweet dat haar babatjie se 
geboorte baie naby is.

Uiteindelik het die groot oomblik 
aangebreek! Laat daardie nag 
is Hy gebore – die Seun van 
God wat Jesus genoem is, het 
gekom! Maria het Hom in lakens 
toegedraai. Sy en Josef het ook 
die krip waaruit die diere eet ’n 
bietjie skoongemaak en Hom toe 
daarin neergelê, soos wat ’n mens 
’n babatjie in sy bedjie neerlê.

Terwyl die baba Jesus daar in 
die krip gelê het, was daar ook 

herders wat in die veld hulle skape 
opgepas het. Dit was baie donker 
en die skape het rustig rondom 
hulle geblêr. Skielik was daar ’n 
helder lig wat rondom hulle skyn. 
Die herders het sommer baie bang 
geword, want hulle het gesien dat 
dit ’n engel van die Here was! 

“Moenie bang wees nie,” het die 
engel gesê, “ek bring vir julle baie 
goeie nuus. Vandag is die Red­
der in Betlehem gebore! Julle sal 
weet dat dit Hy is wanneer julle ’n 
kindjie sien wat in ’n krip lê.” Toe 
die engel klaar gepraat het, was 
daar skielik baie engele wat in ’n 
groot koor sing: “Ere aan God en 
vrede op aarde vir die mense wat 
Hy liefhet!”

Toe hulle klaar gesing het, het die 
engele weggegaan. Die herders 
was baie opgewonde en het hulle 
skape net so gelos. Hulle wou die 
Koning met hulle eie oë sien. Hulle 
het na Betlehem gehardloop en 
Maria en die kindjie gekry, net soos 
die engel hulle vertel het. Dit het 
die herders so opgewonde gemaak 
dat hulle almal daarvan vertel het! 

Maria het goed geluister na wat 
die herders haar vertel het en baie 
daaroor nagedink. Dit was ’n won­
derwerk: Haar seuntjie is die Seun 
van God wat sy kinders van hulle 
sonde gaan red en hulle weer na 
God toe gaan terugbring.

6



Waar kom die vrede  
vandaan?

Met Kersfees wat nader kom, 
dink ons dikwels aan die 
woorde van Lukas 2:13–14: En 
skielik was daar saam met die 
engel ’n menigte van die hemelse 
leërskare wat God prys en sê: Eer 
aan God in die hoogste hemele en 
vrede op aarde, in die mense ’n welbehae! 
Ek kan myself net indink hoe dit moes voel om in 
een van daardie herders se skoene te staan en te hoor 
wat hulle gehoor het.

Ds. Henning Dafel

As ons wil verstaan waarom die engele oor hierdie vrede 
sing, moet ons weet dat hierdie lied van die engele eintlik 
net ’n deeltjie van ’n baie groter verhaal is. Alles het eintlik 
daar in Génesis 1 begin, toe God gesê het dat alles wat Hy 
gemaak het “baie goed” is. Ons lees ook dat God ná sy 
skeppingswerk op die sewende dag gerus het. 

Ek en jy moet sommer dadelik verstaan dat God nie gerus 
het omdat Hy moeg was nie. God kan mos nie moeg word 
nie. Hy het gerus omdat Hy “rustig” was. Hy was “rustig” 
omdat Hy klaar was met die skepping. Daar was niks meer 
om te doen nie. Alles was presies reg. Dit het ook beteken 
dat daar vrede tussen God en sy mense was. Daar was 
niks wat gemaak het dat God se kinders vir Hom bang 
hoef te wees nie.

Blaai ’n mens ’n paar bladsye verder, dan verander alles. In 
Génesis 6:5–6 staan daar: 

Toe die Here sien dat die boosheid van die mens op die 
aarde groot was en al die versinsels wat hy in sy hart 
bedink, altyddeur net sleg was het dit die Here berou 
dat Hy die mens op die aarde gemaak het, en daar was 
smart in sy hart.

Omdat mense sonde doen, kon God nie meer rustig wees 
nie – daar was nie meer vrede tussen ons en God nie. 
Psalm 130:3 sê: 

As U, Here, die ongeregtighede in gedagtenis hou, 
Here, wie sal bestaan? Dit het beteken dat mense vir 
God bang geraak het en van Hom af wou wegkom – 
amper soos wanneer ’n dier vir ’n mens bang is. Gaan 
lees bietjie hoe die Israeliete by Sinai gemaak het (vgl. 
Ex. 20:18–19). 

So was dit vir baie lank totdat iets verander het, sodat die 
engele hierdie wonderlike lied kon sing. ... God is nie ’n 
God van wanorde nie, maar van vrede ..., sê 1 Korinthiërs 
14:33. Daarom het die Prins van vrede (die geliefde Seun 
in wie die Vader ’n welbehae het) ’n mens geword. Die 
straf wat vir ons die vrede aanbring, was op Hom (vgl. 
Jes. 53:5). Alles sodat ek en jy nou weer daardie vrede 
met God kan beleef, wat alle verstand te bowe gaan 
(vgl. Filip. 4:7).
 
As die Tien Gebooie ons leer om die rusdag te heilig, 
bedoel dit nie net dat ons vir ’n dag moet ophou werk 
nie. Dit gaan eintlik daaroor dat ons op een dag in die 
week moet dink aan die groot “rus”-tigheid en vrede wat 
Jesus Christus vir ons kom gee het. Vir die verlostes is die 
rusdag daar om solank vir die ewige lewe (waar die vrede 
tussen God en sy skepping weer herstel is) te “oefen”.

